
ᑲᒥᓴᓇᐅᑉ ᐅᖃᐅᓯᖏᑦ 

 

ᐊᒃᓱᐊᓗᒃ ᖁᕕᐊᒋᓚᐅᖅᑕᕋ ᐅᐱᖢᖓᓗ ᓄᓇᕗᑦ ᒪᓕᒐᓕᐅᕐᕕᐊᓄᑦ ᓱᓕᑦᑎᐊᕐᓂᕐᒧᑦ 

ᑲᒥᓴᓇᐅᔪᓐᓇᓚᐅᕋᒪ ᐊᕐᕌᒍᓄᑦ ᑎᓴᒪᓄᑦ ᓇᑉᐸᖓᓄᓪᓗ.  ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑎᓪᓗᖓ, 

ᐊᕐᕌᒎᒃ ᒪᕐᕉᒃ ᑭᖑᓪᓖᒃ ᑕᓪᓕᒪᖓᓐᓂ ᒪᓕᒐᓕᐅᖅᑏᑦ ᐃᒃᓯᕚᓚᐅᖅᓯᒪᔪᑦ ᐊᒪ ᓯᕗᓪᓖᑦ ᓇᑉᐸᖓ 

ᐊᕐᕕᓂᓕᕆᓕᖅᑕᖓᓂ ᒪᓕᒐᓕᐅᖅᑏᑦ.  ᑖᒃᑯᐊ ᐊᕐᕌᒍᑦ ᐊᑐᖅᑎᓪᓗᒋᑦ ᐃᑲᔫᑎᖃᓪᓚᕆᓚᐅᖅᑐᖅ 

ᒪᓕᒐᓕᐅᕐᕕᖕᒧᑦ ᓂᕈᐊᖅᑕᐅᓯᒪᔪᑦ ᓱᓕᓂᖃᑦᑎᐊᓚᐅᕐᒪᑕ ᐊᖏᖅᓯᒪᑦᑎᐊᖅᖢᑎᒡᓗ 

ᐃᖅᑲᓇᐃᔮᒥᓄᑦ.  ᓂᕈᐊᖅᑕᐅᓯᒪᓂᕐᒥᓂᒃ ᐅᐱᒋᔭᖃᑦᑎᐊᖅᓯᒪᔪᑦ ᐱᔭᒃᓴᖅᑖᕆᓯᒪᔭᒥᓂᒡᓗ 

ᓄᓇᕗᒻᒥᐅᓕᒫᓄᑦ, ᑕᒪᓐᓇ ᐊᑐᖅᑕᐅᑦᑎᐊᖅᓯᒪᖕᒪᑦ ᒪᓕᒐᓕᐅᖅᑎᓕᒫᓄᑦ. 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᒻᒥᒃᑰᖅᖢᓂ ᑲᒪᔨᐅᖃᑕᐅᕗᖅ, ᐊᓯᓕᒫᖏᓐᓄᑦ ᖃᓄᐃᓕᖓᖁᔭᐅᓇᓂ 

ᑕᖅᑳᓐᖓᓪᓗ ᑎᓕᔭᐅᓯᒪᓂᓂ ᖃᓄᖅ ᐱᓕᕆᐊᕆᔭᕆᐊᖃᖅᑕᒥᓂᒃ ᐱᓕᕆᐊᖃᕆᐊᖃᕐᒪᖔᖅ.  

ᓱᓕᑦᑎᐊᕐᓂᕐᒧᑦ ᑲᒥᓴᓇ ᒪᓕᒐᓕᐅᕐᕕᓕᒫᒧᑦ ᐱᓕᕆᔨᐅᕗᖅ ᐊᒻᒪ ᓄᓇᕗᒻᒥᐅᓕᒫᓄᑦ.  ᐃᓚᖏᑦ 

ᒐᕙᒪᖃᕐᕖᑦ ᐃᖅᑲᓇᐃᔮᓐᓂᒃ ᑕᐃᓯᖃᑦᑕᕐᒥᔪᑦ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᒥᓴᓇᒥᒃ; 

ᐊᓯᖏᑦ ᑕᐃᓯᕙᒃᖢᑎᒃ ᐃᖅᑲᓇᐃᔭᖅᑎᑦᑎᐊᕙᐅᓂᕐᒧᑦ ᑲᒥᓴᓇᒥᒃ.  ᒐᕙᒪᖃᕐᕕᓕᒫᑦ ᖃᓪᓗᓈᓂ 

ᐅᑭᐅᖅᑕᖅᑐᒥᓗ, ᐊᒻᒪ ᒪᓕᒐᓕᐅᕐᕕᒡᔪᐊᖅ ᐃᑦᑐᐃᓪᓗ ᑲᑎᒪᔨᖏᑦ ᑲᒪᔨᖃᕐᒥᔪᑦ ᐊᔾᔨᐸᓗᖏᓐᓂᒃ 

ᐃᔨᖅᑲᓇᐃᔮᓕᖕᓂᒃ ᓄᓇᕗᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᑎᑐᑦ.  ᑖᒃᑯᑎᒎᓇᖅ ᐅᓂᒃᑳᑎᒍᑦ 

ᓇᓗᓇᐃᔭᐃᒃᑲᓐᓂᕐᓂᐊᖅᑐᖓ ᖃᓄᐃᑦᑐᓂᒃ ᐃᖅᑲᓇᐃᔮᖃᕐᒪᖔᕐᒪ, ᑭᓯᐊᓂ ᓱᓕᑦᑎᐊᕐᓂᕐᒧᑦ 

ᑲᒥᓴᓇᐅᑉ ᐱᔭᒃᓴᓪᓗᐊᑕᕆᕚ ᐃᑲᔪᕐᓗᓂ ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑎᓂᒃ 

ᐱᔭᒃᓴᖅᑖᕆᓯᒪᔭᒥᓂᒃ ᐱᓕᕆᑦᑎᐊᖁᓪᓗᒋᑦ, ᓴᖅᑭᔮᑦᑎᐊᕐᓗᑎᒃ ᓱᓕᑦᑎᐊᕐᓗᑎᒡᓗ. 

ᐱᖁᔭᕐᔪᐊᖅ ᐅᖃᖅᓯᒪᕗᖅ ᓱᓕᑦᑎᐊᕐᓂᕐᒧᑦ ᑲᒥᓴᓇ ᐊᕐᕌᒍᑕᒫᖅ ᐅᓂᒃᑳᓕᐅᖃᑦᑕᕐᓗᓂ 

ᐅᖃᖅᑎᒧᑦ ᐊᒻᒪ ᒪᓕᒐᓕᐅᕐᕕᖕᒧᑦ, ᓇᓗᓇᐃᔭᐃᓗᓂ ᖃᓄᐃᓕᐅᕐᓂᕆᓚᐅᖅᑕᒥᓂᒃ 

ᐊᕐᕌᒎᓚᐅᖅᑐᖅ ᑮᓇᐅᔭᓕᕆᓐᓇᖓᓂ.  ᑕᐃᒪᐃᓐᓂᖓᓄᑦ, ᐅᓇ ᐅᓂᒃᑳᖅ ᓇᓗᓇᐃᔭᐃᓯᒪᔪᖅ 

ᖃᓄᐃᓕᐅᕐᓂᕆᓚᐅᖅᑕᓐᓂᒃ ᐊᐃᕐᕆᓕ 2022−ᒥᑦ ᒫᔾᔨ 2023-ᒧᑦ. 

ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑏᑦ ᑕᖅᑲᒃᑯᓄᖓ ᓇᓗᖅᑯᑎᒋᔭᐅᔭᕆᐊᖃᓐᖏᓐᓂᖅ ᐱᓪᓚᕆᐊᓘᕗᖅ 

ᐊᐅᓚᑦᓯᔨᐅᖕᒪᑕ ᒪᓕᒐᓕᐅᕐᕕᖕᒥᒃ ᐊᒻᒪ ᓄᓇᕗᑦ ᒐᕙᒪᒃᑯᑦ ᐃᓗᐃᒃᑲᐅᓪᓗᑎᒃ.  ᓄᓇᕗᒻᒥᐅᑦ 

ᓂᕆᐅᖕᓂᖃᖅᐳᑦ ᓂᕈᐊᖅᑕᐅᓯᒪᔪᑦ ᐃᒻᒥᓂᒃ ᑲᒪᑦᑎᐊᕐᓂᐊᕐᓂᕐᒥᓂᒃ ᐃᒻᒥᒨᖓᔪᑦ 

ᑭᖑᓪᓕᐅᑎᓯᒪᓗᓂᒋᑦ.  ᑕᑎᒋᔭᐅᔪᓐᓇᕆᐊᖃᖅᐳᑦ ᒪᓕᒐᓕᐅᖅᑎᐅᓪᓗᓂ.  ᓄᓇᕗᒻᒥᐅᑦ 

ᑕᑎᒋᔭᖃᕈᓐᓇᕆᐊᓖᑦ ᓂᕈᐊᖅᑎᒋᔭᒥᓂᒃ, ᐅᐱᒋᔭᐅᓗᓂ ᐅᒃᐱᕆᔭᐅᓗᓂᓗ.  ᓂᕈᐊᖅᑕᐅᓯᒪᔪᑦ 

ᒪᓕᒐᓕᐅᖅᑏᑦ ᑖᔅᓱᒥᖓ ᑐᓐᖓᕕᖃᕆᐊᖃᖅᐳᑦ ᐱᔭᒃᓴᖅᑖᖅᑎᑕᐅᓯᒪᓪᓗᑎᒡᓗ.  ᓂᕈᐊᖅᑕᐅᓯᒪᔪᑦ 

ᐃᓂᒋᔭᒥᓂᒃ ᐊᑐᕆᐊᖃᓐᖏᓚᑦ ᐃᒻᒥᓂᒃ ᐱᕚᓪᓕᐅᑎᒋᓂᐊᕐᓗᒍ, ᐃᓚᔮᒥᓄᑦ ᐅᕝᕙᓘᓐᓃᑦ 

ᐊᓯᒥᓄᑦ ᐱᓯᓂᓯᐅᔪᒧᓪᓘᓐᓃᑦ, ᐃᒻᒥᓂᒃ ᐊᐅᓚᑦᑕᕆᐊᖃᖅᐳᖅ ᓱᓕᓗᓂ, ᓴᖅᑭᔮᑦᑎᐊᕐᓗᓂ ᐊᒻᒪ 

ᐃᒻᒥᓂᒃ ᒪᑭᒪᑦᑎᐊᕐᓗᓂ.  ᐱᓕᕆᐊᖏᑦ ᓱᕐᕋᓗᐊᔾᔭᐃᖅᓯᒪᔭᕆᐊᖃᖅᐳᑦ ᓵᓐᖓᑦᑎᐊᕐᓗᓂᓗ 

ᓄᓇᕗᒻᒥᐅᓕᒫᑦ ᑭᓐᖒᒪᔭᖏᓐᓄᑦ ᐱᔪᒪᓂᖏᓐᓄᓪᓗ. 

ᓄᓇᕗᑦ ᐱᓐᖑᖅᑎᑕᐅᓚᐅᖅᑎᓪᓗᒍ, ᓯᕗᓪᓕᖅᐹᑦ ᒪᓕᒐᓕᐅᖅᑏᑦ 2001-ᖑᑎᓪᓗᒍ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ ᐊᓂᒍᖅᑎᑦᑎᓚᐅᖅᓯᒪᔪᑦ.  ᐱᖁᔭᕐᔪᐊᖅ ᐱᖁᔭᖅᑎᒍᑦ 

ᓇᓗᓇᐃᖅᓯᕗᖅ ᒪᓕᒐᓕᐅᖅᑏᑦ ᐱᓕᕆᑦᑎᐊᕐᓗᑎᒃ ᐊᒻᒪ ᓱᓕᑦᑎᐊᕐᓂᕐᒥᒃ ᑐᓐᖓᕕᖃᕐᓗᑎᒃ.  

ᐋᖅᑭᒃᓯᓯᒪᕗᖅ ᒪᓕᒋᐊᓕᖕᓂᒃ ᓵᑕᒃᓴᐅᔪᓐᓇᕐᓂᕐᒥᒡᓗ ᑕᒪᓐᓇ ᐊᖏᖅᓯᒪᓂᓂ ᐊᑐᕐᓂᐊᕈᓂᐅᒃ.  

ᑖᓐᓇ ᐊᑐᖅᖢᒍ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐃᓂᖓ ᓴᖅᑭᑕᐅᓯᒪᕗᖅ, ᑖᓐᓇ ᐃᒻᒥᒃᑰᖅᖢᓂ 

ᑲᒪᔨᐅᖃᑕᐅᕗᖅ ᒪᓕᒐᓕᐅᕐᕕᖕᒧᑦ. 

ᓂᕈᐊᖅᑕᐅᓯᒪᔪᑦ ᐊᑐᕐᓂᐊᕐᓂᕆᓯᒪᔭᖏᑦ ᓇᓗᓇᐃᖅᑕᐅᓯᒪᕗᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒋᑦ, 

ᑖᓐᓇᓗ ᐊᑐᓃᖅᖢᓂ ᐊᔾᔨᒋᔭᐅᓐᖏᖢᓂᓗ ᓱᓕᓂᐊᕐᓂᕋᐅᒻᒥᒃ ᒪᓕᒐᓕᐅᖅᑎᓄᑦ 

ᐊᑎᓕᐅᖅᑕᐅᓚᐅᖅᓯᒪᔪᒥᒃ, ᐊᐅᓚᓂᖃᕐᓂᐊᕐᓂᕋᖅᖢᑎᒃ ᓱᓕᑦᑎᐊᕐᓂᕐᒧᑦ ᑐᓐᖓᕕᖏᑦ ᐊᑐᕐᓗᒋᑦ.  

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᖁᔭᖅᑎᒍᑦ ᐱᔪᓐᓇᕐᓂᖅᑖᖅᑎᑕᐅᓯᒪᓐᖏᑦᑐᖅ ᒪᓕᒐᓕᐅᖅᑏᑦ 

ᓱᓕᓂᐊᕐᓂᐅᑖᓂᒃ ᓇᐅᑦᑎᖅᓱᕐᓂᕐᒥᒃ ᐊᑐᓕᖅᑎᑦᑎᓂᕐᒥᒡᓘᓐᓃᑦ. 

ᓂᕈᐊᖅᑕᐅᓯᒪᔪᑦ ᐊᖏᕈᑎᒋᓯᒪᔭᖏᑦ ᓇᓗᓇᐃᔭᖅᑕᐅᓯᒪᕗᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ 

ᐊᒻᒪ ᓇᓗᓇᐃᔭᑦᑎᐊᖅᓯᒪᓪᓗᑎᒃ ᒪᕐᕈᐃᓕᖓᓪᓗᑎᓪᓗ, ᐃᒫᒃ: 

 

1. ᐱᔭᒃᓴᖅᑖᖅᑎᑕᐅᓯᒪᕗᑦ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒥᒃ ᐱᓕᕆᐊᒥᒍᑦ 

ᓂᕈᐊᖅᑕᐅᓯᒪᓪᓗᓂ, ᐊᒻᒪ ᐃᒻᒥᒨᖓᔪᑦ ᐋᖅᑭᒃᓱᖅᓯᒪᑦᑎᐊᕐᓗᓂᒋᑦ ᐱᓯᓂᓯᕆᔭᓂᓗ 

ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒥᒃ ᓴᖅᑭᑦᑐᖃᔾᔮᓐᖏᒻᒪᑦ; 

 

 

 

 

ᐃᓗᓕᖏᑦ 

2. ᐊᕐᕌᒍᑕᒫᖅ ᑕᖅᑲᐅᓐᖓᖅᑐᒃᓴᓂᒃ ᓇᓗᓇᐃᔭᐃᓯᒪᔪᓂᒃ ᑕᑕᑎᕆᖃᑦᑕᕆᐊᓕᒃ ᑕᖅᑲᒃᑯᐊ 

ᖃᐅᔨᒪᓂᐊᕐᒪᑕ ᒪᓕᒐᓕᐅᖅᑎᐅᑉ ᐊᒻᒪ ᐃᓚᖏᑕ ᓇᖕᒥᓂᕆᔭᖏᓐᓂᒃ.  

ᑮᓇᐅᔭᓕᐅᕋᓱᐊᕈᑎᖏᑦ ᐱᓯᓂᓯᖓᓘᓐᓃᑦ ᐊᓯᖏᓪᓘᓐᓃᑦ ᐊᓯᔾᔨᕐᓂᖅᐸᑕ ᐊᕐᕌᒎᑉ 

ᐃᓗᐊᓂ, ᒪᓕᒐᓕᐅᖅᑏᑦ ᐃᓚᒋᐊᕈᑏᑦ ᐅᖃᐅᓯᖏᑦᑎᒍᑦ ᑕᒪᑐᒥᖓ 

ᓇᓗᓇᐃᖅᓯᒪᔭᕆᐊᓖᑦ. 

 

ᐊᖏᖅᓯᒪᔭᖏᑦᑕ ᖁᓛᓂ ᑎᑎᕋᖅᓯᒪᔪᑦ ᖄᒃᑲᓐᓂᐊᒍᑦ, ᐊᑕᐅᓯᐅᓐᖏᑦᑐᓂᒃ 

ᓇᓗᓇᐃᔭᑦᑎᐊᖅᓯᒪᔪᓂᒃ ᐱᔭᒃᓴᖅᑖᖅᑎᑕᐅᒃᑲᓐᓂᖅᓯᒪᕗᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ 

ᓇᓗᓇᐃᔭᖅᓯᒪᔪᓂᒃ.  ᐅᑯᓂᖓ ᐃᓚᖃᖅᖢᑎᒃ: 

 

 ᖃᓄᐃᑦᑐᑐᐃᓐᓇᕐᓂᒃ ᑕᑯᕚᖅᑖᖅᑕᐃᓕᒪᓗᓂ ᐃᑲᔫᓯᐊᖅᑖᖅᑕᐃᓕᒪᓗᓂᓗ 

ᐊᒃᑐᐃᓂᖃᕐᓂᐊᖅᐸᑦ ᒪᓕᒐᓕᐅᖅᑎᐅᑉ ᐱᔭᒃᓴᖅᑖᕆᓯᒪᔭᖏᓐᓄᑦ 

ᐊᒃᑐᐃᓂᖃᕐᓂᐊᖅᐸᓪᓘᓐᓃᑦ; 

 ᓄᓇᕗᑦ ᒐᕙᒪᒃᑯᓐᓄᑦ ᑳᓐᑐᕌᖃᓐᖏᓪᓗᓂ ᐅᕝᕙᓘᓐᓃᑦ ᒐᕙᒪᒃᑯᓐᓄᑦ 

ᑎᒥᓐᖑᖅᑎᑕᐅᓯᒪᔪᓄᑦ; 

 ᐊᑐᕐᓂᕐᓗᓐᖏᓪᓗᓂ ᑲᓐᖑᓇᖅᑑᑎᑕᐅᔪᓂᒃ ᑐᓴᐅᒪᔾᔪᑎᓂᒃ ᑐᓴᐅᒪᔭᒥᓂᒃ 

ᓂᕈᐊᖅᑕᐅᓯᒪᓂᓂᓂ ᐱᔾᔪᑎᒋᓪᓗᒍ, ᑐᓴᐅᒪᔾᔪᑏᑦ ᑕᖅᑲᐅᖓ 

ᐊᑐᐃᓐᓇᕈᖅᑎᑕᐅᓯᒪᓐᖏᑦᑐᑦ; 

 ᓂᕈᐊᖅᑕᐅᓯᒪᓂᓂ ᐊᑐᓐᖏᓪᓗᒍ ᐊᓯᒥᑕ ᑎᒥᓐᖑᖅᑎᑕᐅᓯᒪᔪᑦ, ᑲᑎᒪᔩᑦ, 

ᐃᖅᑲᖅᑐᐃᕕᒃᑎᑐᑦ ᐊᐅᓚᓂᓕᖕᓄᑦ ᐊᓯᖏᓐᓄᓪᓘᓐᓃᑦ ᐃᓱᒪᓕᐊᕆᔭᖏᓐᓂᒃ 

ᐊᓯᔾᔨᖅᑎᑦᑎᓇᓱᓐᖏᓪᓗᓂ; 

 ᐊᑭᓕᖅᓱᖅᑕᐅᓗᓂ ᐊᔭᐅᖅᑐᐃᓇᓱᖕᓂᕐᒥ ᐃᓚᐅᓐᖏᓪᓗᓂ ᐱᕚᓪᓕᖁᔨᓂᕐᒧᑦ ᐊᓯᖏᓐᓂᒃ 

ᑎᒥᓐᖑᖅᑎᑕᐅᓯᒪᔪᓂᒃ, ᑲᑐᔾᔨᖃᑎᒌᓂᒃ ᐅᕝᕙᓘᓐᓃᑦ ᐃᓄᖕᓂᒃ. 

 

ᒥᓂᔅᑕᐃᑦ ᐅᕝᕙᓘᓐᓃᑦ ᒥᓂᔅᑕᐃᑦ ᑲᑎᒪᔨᖏᓐᓄᑦ ᐃᓚᒋᔭᐅᖃᑕᐅᔪᑦ ᓴᓐᖏᓂᖅᓴᓂᒃ 

ᐱᔭᒃᓴᖅᑖᖅᑎᑕᐅᓯᒪᕗᑦ ᐃᓚᒋᔭᐅᖃᑕᐅᔾᔮᓐᖏᓪᓗᑎᒃ ᐱᓯᓂᓯᐅᑉ ᐱᔪᒪᔭᖏᓐᓂᒃ ᐅᕝᕙᓘᓐᓃᑦ 

ᑮᓇᐅᔭᓕᖅᓯᓯᒪᔭᖏᓐᓂᒃ ᑲᑎᒪᔨᐅᓗᓂ ᑲᒪᔨᐅᓗᓂᓘᓐᓃᑦ.  ᒥᓂᔅᑕ ᐱᓯᓂᓯᖃᖅᐸᑦ, ᐅᕝᕙᓘᓐᓃᑦ 

ᑮᓇᐅᔭᓕᖅᓯᓯᒪᒃᐸᑦ, ᐊᓯᒥᓄᑦ ᐸᖅᑭᔭᐅᑎᑦᑕᕆᐊᖃᖅᑕᖏᑦ.  ᒥᓂᔅᑕ ᐃᓚᐅᔭᕆᐊᖃᓐᖏᓚᖅ 

ᖃᐅᔨᒪᔮᖃᕆᐊᖃᓐᖏᓚᕐᓗ ᐱᓯᓂᓯᒥᑕ ᐊᐅᓚᑕᖏᓐᓂᒃ ᑮᓇᐅᔭᓕᖅᓯᓯᒪᔭᖏᓐᓂᒡᓘᓐᓃᑦ, ᑖᓐᓇ 

ᐊᐅᓚᑕᐅᔭᕆᐊᖃᕐᒪᑦ ᑲᒪᒋᔭᐅᓗᓂᓘᓐᓃᑦ ᐃᒻᒥᒃᑰᖅᑐᒧᑦ ᒐᕙᒪᒃᑯᓐᓄᑦ ᐊᑕᓂᖃᓐᖏᑦᑐᒧᑦ. 

 

ᑕᒪᒃᑯᐊᓕᒫᖅ ᐃᓕᐅᖅᑲᖅᑕᐅᓯᒪᕗᑦ ᑕᖅᑲᒃᑯᓄᖓ ᓇᓗᖅᑯᑎᒋᔭᐅᑦᑕᐃᓕᒪᓂᒃ ᐱᔾᔪᑎᒋᓪᓗᒍ, 

ᓯᕗᓪᓕᖅᐸᐅᑎᒋᓯᓂᒪᓪᓗᒍ ᐃᖅᑲᓇᐃᔮᖃᕐᓂᖅ ᑕᖅᑲᒃᑯᐊ ᐊᒻᒪ ᓄᓇᕗᒻᒥᐅᑦ ᐃᓱᒪᒋᓪᓗᒋᑦ. 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ 

 

 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᑎᒃᑯᐊᖅᑕᐅᕙᒃᐳᖅ ᓄᓇᕗᑦ ᑲᒥᓴᓇᖓᓐᓄᑦ, ᒪᓕᒃᖢᓂᒋᑦ 

ᒪᓕᒐᓕᐅᖅᑏᑦ ᐊᑐᓕᖁᔭᓕᐊᖏᑦ.  ᑕᓪᓕᒪᓄᑦ ᐊᕐᕌᒍᓄᑦ ᑎᒃᑯᐊᖅᑕᐅᓚᐅᖅᑐᖓ ᐊᒃᑑᐸ 23, 

2018−ᒥ. 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᒻᒥᒃᑰᖅᖢᓂ ᑲᒪᔨᐅᕗᖅ ᒪᓕᒐᓕᐅᕐᕕᖕᒧᑦ, ᐃᓕᓯᒪᕝᕕᖕᒥᓂᓗ 

ᐲᖅᑕᐅᔪᓐᓇᓐᖏᖢᓂ ᑭᓯᐊᓂ ᐱᔾᔪᑎᒃᓴᖃᖅᐸᑦ ᐅᕝᕙᓘᓐᓃᑦ ᐋᔪᓕᕐᓂᖅᐸᑦ.  ᓱᓕᑦᑎᐊᕐᓂᕐᒧᑦ 

ᑲᒥᓴᓇ ᐱᔭᒃᓴᖅᑖᖅᑎᑕᐅᓯᒪᕗᑦ ᐃᓚᐃᓐᓈᕆᓐᖏᓪᓗᓂ ᐊᐅᓚᑦᓯᓂᐊᕐᓂᕐᒥᒃ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᕐᒥᒃ.  ᓱᓕᓂᐊᕐᓂᕐᒥᒃ ᑐᓐᖓᕕᖃᕐᓂᐊᕐᓂᕋᓚᐅᖅᓯᒪᔪᖅ, ᐱᔭᒃᓴᒥᓂᒡᓗ ᐱᓕᕆᐊᖃᕐᓗᓂ 

ᐃᓚᐃᓐᓈᕆᔭᖃᓐᖏᓪᓗᓂ, ᐊᒻᒪ ᑲᓐᖑᓇᖅᑑᑎᑕᐅᔪᓂᒃ ᑐᓴᐅᒪᔾᔪᑎᓂᒃ 

ᐅᖃᐅᔾᔪᕐᓂᕆᓚᐅᖅᑕᒥᓂᒡᓗ ᓴᖅᑭᑦᑎᓐᖏᓪᓗᓂ ᑭᓯᐊᓂ ᑕᐃᒪᐃᑦᑕᕆᐊᖃᖅᑎᑕᐅᒍᓂ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ.  ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐃᓱᒪᓕᐊᕆᔭᖏᑦ 

ᐊᔪᐃᓐᓈᕆᔭᐅᔪᓐᓇᓐᖏᑦᑐᑦ. 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᓪᓗᐊᕆᕚ ᒪᓕᒐᓕᐅᖅᑎᓂᒃ ᑐᑭᓯᑎᑦᑎᓂᕐᒥᒃ ᖃᓄᐃᑦᑐᓂᒃ 

ᐱᔭᒃᓴᖅᑖᖅᓯᒪᖕᒪᖔᖏᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ, ᐊᒻᒪ ᑐᑭᒧᐊᒃᑎᒋᔭᐅᖃᑦᑕᕐᓗᓂ 

ᐃᒻᒥᒧᑦ ᐊᒡᕕᐊᕈᑎᖃᖅᑐᖃᕐᓂᐊᓐᖏᒻᒪᑦ ᐊᒻᒪ ᐊᒡᕕᐊᕈᑎᑕᖃᖅᐸᑦ ᑕᒪᓐᓇ ᐋᖅᑭᒡᓗᓂᐅᒃ.  

ᓱᓕᑦᑎᐊᕐᓂᕐᒧᑦ ᑲᒥᓴᓇ ᖃᐅᔨᒪᔨᑕᕆᔭᐅᖃᑦᑕᕆᕗᖅ ᑕᑯᕚᖅᑖᖅᑎᑕᐅᓂᐅᑉ 

ᐃᑲᔫᓯᐊᖅᑖᖅᑎᑕᐅᓂᓪᓗ ᐱᔾᔪᑎᓕᖕᓂᒃ, ᑕᒪᒃᑯᐊ ᑐᓐᓂᖅᑯᑎᒋᔭᐅᓇᓱᑐᐃᓐᓇᕆᐊᖃᕐᒪᑕ 

ᒪᓕᒐᓕᐅᖅᑎ ᐃᖅᑲᓇᐃᔭᖅᑎᓪᓗᒍ, ᐱᓕᕆᐊᒃᓴᒥᓂᒃ ᐱᓕᕆᐊᖃᖅᑎᓪᓗ ᑲᒪᒋᔭᖃᖅᑎᓪᓗᒍ 

ᐱᔭᒃᓴᖅᑖᕆᓯᒪᔭᒥᓂᒃ ᐊᒻᒪ ᑲᓐᖑᓇᖅᑑᑎᑕᐅᔭᕆᐊᓖᑦ ᒥᒃᓵᓅᖓᔪᓂᒃ.  ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᐊᒃᓱᐊᓗᒃ ᐃᑲᔪᖅᑎᐅᓲᖅ ᒪᓕᒐᓕᐅᖅᑎᓄᑦ.  ᖃᐅᔨᒪᔨᑕᕆᔭᐅᓂᖅ ᑕᒪᓐᓇ 

ᐱᕐᔪᐊᖑᓂᖅᐹᖑᖃᑕᐅᔪᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᓕᒫᖏᓐᓂ. 

ᒪᓕᒐᓕᐅᖅᑏᑦ ᐊᑐᓂ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᑲᑎᒪᖃᑎᖃᕆᐊᓕᒃ ᓂᕈᐊᖅᑕᐅᓚᐅᕐᕕᐊᓂ 

ᐅᓪᓗᑦ 90 ᑐᖔᓂ, ᐊᒻᒪ ᑭᖑᓂᐊᒍᑦ ᐊᕐᕌᒍᑕᒫᖅ.  ᑲᑎᒪᖃᑎᒌᓲᖑᕗᒃ 

ᕿᒥᕐᕈᓇᒃᑕᐅᔪᓐᓇᕐᓂᐊᕐᒪᑕ ᒪᓕᒐᓕᐅᖅᑎᐅᑉ ᑕᖅᑲᐅᓐᖓᖅᑕᐅᔪᒃᓴᑦ ᑎᑎᖅᑲᖁᑎᖏᑦ, ᐊᒻᒪ 

ᖃᐅᔨᒪᔨᑕᕆᔭᐅᓗᓂ ᒪᓕᒐᓕᐅᖅᑎᐅᑉ ᐱᔭᒃᓴᖅᑖᕆᓯᒪᔭᖏᑕ ᒥᒃᓵᓄᑦ ᐊᒻᒪ ᖃᓄᐃᑦᑐᓂᒃ 

ᓇᓗᓇᐃᖅᑕᐅᓯᒪᑦᑎᐊᖅᑐᓂᒃ ᐱᓕᕆᐊᖅᑖᖅᑎᑕᐅᓯᒪᖕᒪᖔᖓ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ.  

ᑕᒪᑐᒪᓂ ᐊᕐᕌᒎᓚᐅᖅᑐᒥ ᑲᑎᒪᖃᑎᒋᓚᐅᖅᑕᒃᑲ ᓂᕈᐊᖅᑕᐅᓯᒪᔪᑦ ᐃᖃᓗᖕᓂ. 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᕐᔪᐊᕌᓗᖕᒥᒃ ᐱᔭᒃᓴᖅᑖᖅᑎᑕᐅᓯᒪᒋᕗᖅ, ᐊᑐᖅᑎᑦᑎᓂᖅ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ.  ᐃᓚᖃᕈᓐᓇᖅᑐᖅ ᐱᖁᔭᕐᔪᐊᕐᒥᒃ ᓯᖁᒥᑦᑎᔪᖃᕋᓱᒋᓐᓈᒍᓂ 

ᑕᒪᓐᓇ ᖃᐅᔨᓴᕐᓗᓂᐅᒃ, ᐊᒻᒪ ᐅᖃᐱᓗᒡᕕᐅᔪᓐᓇᖅᖢᓂ ᓂᕈᐊᖅᑕᐅᓯᒪᔪᖅ ᐱᖁᔭᕐᔪᐊᕐᒦᑦᑐᒥᒃ 

ᐊᑕᐅᓯᕐᒥᒃ ᐅᓄᒃᑲᓐᓂᖅᑐᓂᒡᓘᓐᓃᑦ ᓯᖁᒥᑦᑎᔪᖃᕋᓱᒋᓐᓈᔪᖃᖅᐸᑦ. 

 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᖅᑖᕆᓯᒪᔭᖏᑦ 

ᐃᓄᖕᒥᒃ ᐃᓱᒪᖃᖅᑐᖅᐸᑦ ᒪᓕᒐᓕᐅᖅᑎ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ ᐱᔭᒃᓴᖅᑖᕆᓯᒪᔭᒥᓂᒃ 

ᒪᓕᓐᖏᓐᓇᓱᒋᒃᐸᐅᒃ, ᐅᖃᐱᓘᑎᒋᔪᓐᓇᖅᑕᖓ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ.  ᑖᓐᓇ 

ᐅᖃᐱᓘᑕᐅᔪᖅ ᖃᐅᔨᓴᕆᐊᖃᓕᕋᔭᖅᑕᕋ.  ᑖᓐᓇ ᐅᖃᐱᓘᑕᐅᔪᖅ ᓱᓕᓇᓱᒋᔭᐅᒃᐸᑦ ᑖᔅᓱᒪ 

ᓱᓕᑦᑎᐊᕐᓂᕐᒧᑦ ᑲᓴᓇᓴᐅᑉ ᐱᔭᒃᓴᖅᑖᕆᓯᒪᔭᖓᑕ ᐃᓗᐊᓃᖃᑕᐅᕗᖅ, ᕿᒥᕐᕈᓇᖕᓂᖅ 

ᐊᑐᓕᕋᔭᖅᑐᖅ.  ᖃᐅᔨᓴᐃᓂᖅ ᐃᓗᓕᖃᖃᓯᐅᔾᔨᓯᒪᔪᓐᓇᖅᑐᖅ ᑕᐃᒃᑯᓂᖓ 

ᖃᓄᐃᓕᐅᕐᓂᐅᓚᐅᖅᑐᓂᒃ ᐊᐱᖅᓱᑲᑕᒡᓗᓂ.  ᓴᖅᑭᑎᑦᑎᔪᓐᓇᕐᒥᔪᖅ ᐸᐃᑉᐹᓂᒃ 

ᐊᒻᒪ/ᐅᕝᕙᓘᓐᓃᑦ ᓈᓚᖕᓂᖃᖅᑎᓪᓗᒋᑦ ᓵᖓᓃᑦᑐᒃᓴᓂᒃ ᖃᐃᖁᔨᔪᓐᓇᕐᒥᔪᖅ.  ᓱᓕᑦᑎᐊᕐᓂᕐᒧᑦ 

ᑲᒥᓴᓇ ᐅᓂᒃᑳᓂᒃ ᓴᖅᑭᑦᑎᔭᕆᐊᓖᑦ ᐱᔾᔪᑎᓕᖕᓂᒃ ᖃᓄᐃᑦᑐᑐᐃᓐᓇᕐᓂᒃ 

ᕿᒥᕐᕈᓇᖕᓂᐅᓚᐅᖅᑐᓂᒃ ᐊᑐᕐᓗᒍ ᐱᖁᔭᕐᔪᐊᖅ, ᑖᓐᓇᓗ ᐅᓂᒃᑳᖅ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᓗᓂ.  ᑖᓐᓇ ᐅᓂᒃᑳᖅ ᐃᓗᓕᖃᖃᓯᐅᔾᔨᓯᒪᔭᕆᐊᓕᒃ ᑭᓱᓂᒃ ᑐᑭᓯᓚᐅᕐᒪᖔᖓ 

ᓱᓕᑦᑎᐊᕐᓂᕐᒧᑦ ᑲᒥᓴᓇ, ᑖᓐᓇᓗ ᒪᓕᒐᓕᐅᖅᑎ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᓂᒃ 

ᓯᖁᒥᑦᑎᓚᐅᕐᒪᖔᖓ, ᐊᒻᒪ ᖃᓄᐃᓕᐅᖅᑕᐅᔪᓐᓇᕐᒪᖔᖓ.  ᓱᓕᑦᑎᐊᕐᓂᕐᒧᑦ ᑲᒥᓴᓇ ᖃᐅᔨᒃᐸᑦ 

ᐃᓱᒪᓕᐅᖅᐸᓪᓘᓐᓃᑦ ᒪᓕᒐᓕᐅᖅᑎ ᐊᖏᖅᓯᒪᔭᒥᓂᒃ ᐊᑐᓚᐅᓐᖏᓐᓂᖅᐸᑦ ᐱᖁᔭᕐᔪᐊᖅᑎᒍᑦ 

ᓇᓗᓇᐃᖅᑕᐅᓯᒪᔪᒥᒃ, ᐅᓂᒃᑳᑦ ᐊᑐᓕᖁᔭᖃᐅᕆᐊᖃᖅᐳᑦ ᐃᓂᖅᑎᕆᓂᕐᒥᒃ ᐅᕝᕙᓘᓐᓃᑦ 

ᐊᑭᓖᓂᕐᒥᒃ. 

ᐊᑐᓕᖁᔭᖅᑎᒍᑦ ᖃᓄᐃᓕᒋᐊᕈᑏᑦ ᐃᓚᖃᕈᓐᓇᖅᐳᑦ ᑕᒪᓐᓇ ᖃᓄᐃᓕᔭᐅᒃᑲᓐᓂᓐᖏᓪᓗᓂ, 

ᓯᖁᒥᑦᑎᓂᖓᓄᑦ ᐊᑭᓖᑎᑕᐅᓗᓂ, ᓄᖅᑲᖓᑎᑕᐅᑲᐃᓐᓇᕐᓗᓂ ᐅᕝᕙᓘᓐᓃᑦ ᒪᓕᒐᓕᐅᕐᕕᖕᒥ 

ᐊᓂᑕᐅᓗᓂ ᐊᒻᒪ ᓂᕈᐊᖅᑕᐅᓯᒪᓂᕐᒥᓂ ᐃᒃᓯᕙᐅᑕᐃᖅᑕᐅᓗᓂ. 

ᑖᓐᓇ ᐅᓂᒃᑳᖅ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᔭᕆᐊᓕᒃ, ᓴᖅᑭᑕᐅᒃᐸᓪᓗ ᑭᒃᑯᑐᐃᓐᓇᕐᓄᑦ 

ᑕᑯᔭᐅᓐᓇᖅᓯᓗᓂ.  ᒪᓕᒐᓕᐅᕐᕕᒃ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᖃᐅᔨᔭᖏᓐᓂᒃ 

ᐊᑐᓕᖁᔭᓕᐊᖏᓐᓂᒡᓗ ᐃᓘᓐᓇᖏᓐᓂᒃ ᐊᖏᖅᓯᔪᓐᓇᖅᑐᑦ ᐅᕝᕙᓘᓐᓃᑦ ᐋᒃᑳᖅᓯᓗᓂ.  

ᒪᓕᒐᓕᐅᕐᕕᒃ ᓇᖕᒥᓂᖅ ᖃᐅᔨᓴᐃᓂᕐᒥᓂᒃ ᑖᒃᑯᓂᖓ ᐃᓇᖏᖅᓯᔪᓐᓇᓐᖏᑦᑐᑦ, 

ᐃᓱᒪᓕᐅᕈᑎᖃᕈᓐᓇᓐᖏᑦᑐᑦ ᐃᓂᖅᑎᕆᔪᓐᓇᓐᖏᑦᑐᓪᓗ. 

ᕿᒥᕐᕈᓇᖃᓚᐅᕐᓗᓂ ᐅᓂᒃᑳᓕᐊᕕᓃᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ, ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ 

ᐃᑭᐊᖅᑭᕕᖏᑦᑎᒍᑦ ᓴᖅᑭᑕᐅᖃᑦᑕᖅᑐᑦ (www.integritycom.nu.ca). 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ 

ᑕᖅᑲᐅᓐᖓᖅᑐᒃᓴᐃᑦ ᑎᑎᖅᑲᑦ 

ᐊᕐᕕᓂᓕᖓᓂ ᒪᓕᒐᓕᐅᖅᑎᓕᒫᑦ ᑕᖅᑲᐅᓐᖓᖅᑐᒃᓴᑦ ᑎᑎᖅᑲᖏᓐᓂᒃ ᑕᑕᑎᕆᓚᐅᖅᑐᑦ 

ᐱᔭᕇᖅᓯᒪᔭᕆᐊᖃᕐᕕᐊᑕ ᐅᓪᓗᖓᑕ ᑐᖔᓂ. 

ᑕᑕᑎᕆᐊᓕᒃ 1 ᑕᖅᑲᐅᓐᖓᖅᑐᒃᓴᑦ ᑎᑎᖅᑲᑦ ᐃᓗᓕᖏᑦ ᓇᓗᓇᐃᔭᖅᑕᐅᓯᒪᔪᑦ 

ᐱᖁᔭᕐᔪᐊᖅᑎᒍᑦ, ᐊᒻᒪ ᐱᖁᑎᓪᓚᕇᑦ, ᐊᑭᓕᒃᓴᓐᖑᑐᐃᓐᓇᕆᐊᓖᑦ, ᑮᓇᐅᔭᑦ ᐃᓯᖅᐸᓪᓕᐊᔪᑦ, 

ᑳᓐᑐᕌᑦ, ᓇᖕᒥᓂᖃᕐᕕᒋᔭᖏᑦ ᐊᓯᖏᓪᓗ, ᐃᓚᓕᐅᓪᓗᒋᑦ ᖃᓄᐃᓕᐅᕐᓂᐅᔪᑦ ᐊᑐᕆᐊᖃᓐᖏᑎᑕᑦ, 

ᑭᓯᐊᓂᓗ ᐊᑐᕈᓐᓇᖅᑎᑕᐅᔪᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᒪᓕᒡᓗᒍ ᐱᖁᔭᕐᔪᐊᖅ.  

ᑕᖅᑲᐅᓐᖓᖅᑐᒃᓴᑦ ᑎᑎᖅᑲᑦ ᐋᖅᑭᒋᐊᖅᑕᐅᔪᓐᓇᖅᑐᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᐊᒻᒪ ᑕᒪᑐᒪᓂ 

ᐊᕐᕌᒎᓚᐅᖅᑐᒥ ᐊᓯᔾᔨᖅᓯᓚᐅᖅᖢᖓ.  ᐋᖅᑭᒋᐊᖅᑕᒃᑲ ᓇᓗᓇᐃᖅᓯᖁᔨᕗᑦ ᒪᓕᒐᓕᐅᖅᑏᑦ 

ᐊᑭᓪᓕᒋᐊᖅᓯᒪᔪᓂ ᐃᒡᓗᖃᕐᒪᖔᖏᑦ, ᐊᑭᒡᓕᒋᐊᖅᓯᒪᔪᓃᑉᐸᓪᓗ, ᓇᓗᓇᐃᔭᕐᓗᒍ ᑭᓱᓂᒃ ᑖᓐᓇ 

ᐃᓗᓕᖃᕐᒪᖔᖓ (ᐆᒃᑑᑎᒋᓗᒍ, ᐊᑭᓪᓕᒋᐊᖅᓯᒪᒃᐸᑦ ᐊᐃᑉᐸᖓᑕ ᐃᖅᑲᓇᐃᔮᖓᒍᑦ, ᐅᕝᕙᓘᓐᓃᑦ 

ᑭᒃᑯᑐᐃᓐᓇᕐᓄᑦ ᐊᑐᖅᑐᐊᒐᕐᒦᑉᐸᑦ). 

ᑮᓇᐅᔭᓕᕆᓐᓇᐅᑉ ᐊᕐᕌᒎᐊ ᐊᑐᖅᑎᓪᓗᒍ, ᒪᓕᒐᓕᐅᖅᑏᑦ ᑕᑕᑎᕆᓚᐅᖅᑐᑦ ᓴᖅᑭᑕᐅᔪᒃᓴᑦ 

ᑎᑎᖅᑲᑦ ᐃᓚᒋᐊᕈᑎᖏᓐᓂᒃ (ᑕᑕᑎᕆᐊᓕᒃ 2) ᐅᕝᕙᓘᓐᓃᑦ ᓴᖅᑭᑦᑕᕆᐊᓖᑦ ᐅᖃᐅᓯᖏᓐᓂᒃ 

ᑕᑯᕚᖅᑖᖅᑎᑕᐅᓐᓂᕈᓂ ᑐᓐᓂᖅᑯᓯᐊᖅᑖᖅᑎᑕᐅᓂᕈᓂᓗ (ᑕᑕᑎᕆᐊᓕᒃ 3), ᑕᐃᒪᐃᖁᔭᐅᒍᓂ 

ᐅᕙᓐᓄᑦ ᐅᕝᕙᓘᓐᓃᑦ ᒪᓕᒐᓕᐅᖅᑎ ᓇᖕᒥᓂᖅ ᑕᑕᑎᕆᔪᒪᒃᐸᑦ. 

ᑕᖅᑲᐅᓐᖓᖅᑐᒃᓴᑦ ᑎᑎᖅᑲᖏᑦ ᕿᒥᕐᕈᓇᒃᑕᐅᔪᓐᓇᖅᑐᑦ ᑭᒃᑯᑐᐃᓐᓇᕐᓄᑦ ᐊᒻᒪ 

ᑕᑯᔪᒪᓂᕋᕈᓐᓇᖅᑐᖅ ᒪᓕᒐᓕᐅᕐᕕᖕᒧᑦ ᑎᑎᕋᖅᑎᖓᒍᑦ ᐊᒻᒪ ᐋᖅᑭᒃᓱᐃᓗᓂ 

ᑕᑯᔪᓐᓇᖅᓯᓂᐊᕐᒪᒋᑦ.  ᑕᐃᒪᐃᒃᑲᓗᐊᖅᑎᓪᓗᒍ, ᐊᑐᓕᖁᔭᓕᐅᖅᓯᒪᔪᖓ ᑕᖅᑲᐅᓐᖓᖅᑐᒃᓴᑦ 

ᑎᑎᖅᑲᑦ ᐊᒻᒪ ᑕᖅᑲᐅᓐᖓᖅᑐᒃᓴᑦ ᑎᑎᖅᑲᑦ ᐃᓚᒋᐊᕈᑎᖏᑦ ᐊᑐᐃᓐᓇᕈᖅᑎᑕᐅᓂᖅᓴᐅᖁᓪᓗᒋᑦ 

ᐊᒻᒪ ᓴᖅᑭᔮᖅᑎᑕᐅᓕᕐᓗᑎᒃ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐃᑭᐊᖅᑭᕕᖓᒍᑦ. 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ 

ᐊᕐᕌᒍᑕᒫᖅ ᑲᑎᒪᖃᑎᒋᔭᐅᖃᑦᑕᕐᓂᖓ ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᑲᑎᒪᖃᑎᖃᕆᐊᓖᑦ.  ᑲᑎᒪᖃᑎᒌᒍᓐᓇᖅᑐᑦ ᓵᓐᖓᖃᑦᑕᐅᑎᓗᑎᒃ ᐅᕝᕙᓘᓐᓃᑦ ᐅᖄᓚᐅᑎᒃᑯᑦ.  

ᐊᕐᕌᒍᑕᒫᖅ ᑲᑎᒪᖃᑦᑕᖅᐳᑦ ᕿᒥᕐᕈᓇᒍᓐᓇᕐᓂᐊᕐᒪᑕ ᑕᖅᑲᐅᓐᖓᖅᑐᒃᓴᑦ ᑎᑎᖅᑲᖏᓐᓂᒃ 

ᒪᓕᒐᓕᐅᖅᑎᒧᑦ ᐋᖅᑭᒃᑕᐅᓚᐅᖅᑐᓂᒃ ᐊᒻᒪ ᐊᓯᖏᓐᓂᒃ ᐅᖃᐅᓯᖃᕐᓗᑎᒃ ᐅᕝᕙᓘᓐᓃᑦ 

ᒪᓕᒐᓕᐅᖅᑎᒧᑦ ᐃᓱᒫᓘᑕᐅᔪᑦ ᐅᖃᐅᓯᕆᓗᒋᑦ. 

ᐅᖃᖅᑲᐅᒐᒪ, ᓵᓐᖓᖃᑦᑕᐅᑎᓗᑕ ᑲᑎᒪᖃᑎᒋᖃᑦᑕᓚᐅᖅᑕᒃᑲ ᐊᒻᒪ ᒪᓕᒐᓕᐅᖅᑏᑦ ᐃᒻᒥᓂᒃ 

ᐊᑐᐃᓐᓇᕈᖅᑎᓯᒪᓚᐅᖅᑐᑦ ᑕᒪᓐᓇ ᐱᔾᔪᑎᒋᓪᓗᒍ.  ᒪᕐᕉᒃ ᒪᓕᒐᓕᐅᖅᑏᒃ 

ᑲᑎᒪᖃᑎᒋᔪᓐᓇᓚᐅᓐᖏᑖᒃᑲᒃ ᐃᖃᓗᖕᓃᓐᓂᓐᓂ ᐊᒻᒪ ᐋᖅᑭᒃᓱᐃᓚᐅᖅᑐᒍᑦ ᐅᖄᓚᐅᑎᒃᑯᑦ 

ᑲᑎᒪᖃᑎᒋᔪᓐᓇᕐᓂᐊᕋᒃᑭᑦ. 

ᑕᐃᒪᐃᑦᑐᑦ ᑲᑎᒪᓃᑦ ᐊᒃᓱᐊᓗᒃ ᐱᕐᔪᐊᖑᔪᑦ ᒪᓕᒐᓕᐅᖅᑏᑦ ᐊᒻᒪ ᐅᕙᖓ ᓱᓕᑦᑎᐊᕐᓂᕐᒧᑦ 

ᑲᒥᓴᓇᐅᓪᓗᖓ ᐃᖅᑲᓇᐃᔭᖃᑎᒋᔪᓐᓇᕋᒃᑭᑦ.  ᑖᓐᓇ ᒪᓕᒐᓕᐅᖅᑎ ᐅᓂᒃᑲᐅᓯᖃᕈᓐᓇᓲᖑᔪᖅ 

ᓴᖅᑭᑕᐅᔪᒃᓴᑦ ᑎᑎᖅᑲᑦ ᖃᓄᐃᓕᖓᖕᒪᖔᖏᑦ ᑐᑭᓯᐊᓂᓐᖏᓐᓂᕈᒃᑭᑦ, ᐋᖅᑭᒋᐊᕆᐊᓖᑦ 

ᐋᖅᑭᒋᐊᕐᓗᒋᑦ ᐊᒻᒪ ᖃᐅᔨᒪᔨᑕᕆᔪᓐᓇᖅᖢᓂᖓ ᒫᓐᓇ ᐱᕙᓪᓕᐊᔪᑦ ᐱᔾᔪᑎᒋᓪᓗᒋᑦ ᐅᕝᕙᓘᓐᓃᑦ 

ᒫᓐᓇ ᐊᑐᖅᑕᖓ.  ᐅᕙᓐᓄᓪᓕ, ᖃᐅᔨᒪᓂᖅᓴᐅᓕᓲᕆᔭᒃᑲ ᐊᑐᓂ ᒪᓕᒐᓕᐅᖅᑏᑦ, ᖃᓄᖅ 

ᐱᒋᐊᕈᑎᖃᓚᐅᕐᒪᖔᖓ, ᐃᓚᔮᖏᑦ ᐊᒻᒪ ᑭᓱᓂᒃ ᓂᕆᐅᖕᓂᖃᕐᒪᖔᖓ ᐊᒻᒪ ᑭᓱᓂᒃ 

ᓯᕗᓪᓕᐅᔾᔨᓯᒪᖕᒪᖔᖏᑦ, 

 

ᒪᓕᒐᓕᐅᖅᑎᓄᑦ ᐅᖃᐅᔾᔪᐃᔨᐅᓂᖅ ᑐᑭᒧᐊᒃᑎᒋᔭᐅᓂᕐᓗ 

ᖃᖓᑐᐃᓐᓇᖅ ᐃᑲᔪᖅᑕᐅᔪᒪᒍᓂ ᖃᐅᔨᒪᔨᑕᖃᕈᒪᒍᓂᓘᓐᓃᑦ ᖃᓄᐃᓕᐅᕆᐊᖃᕐᓂᓂ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᐳᑦ ᐱᔾᔪᑎᒋᓗᓂᐅᒃ.  ᑕᒪᓐᓇ ᐅᖃᖃᑎᒌᖕᓂᖅ, ᐊᒻᒪ 

ᐃᑲᔪᖅᑕᐅᔾᔪᑎᒋᔭᖓ, ᐅᖃᐅᓯᒃᑰᒐᓗᐊᖅᐸᑦ ᑎᑎᕋᖅᓯᒪᔪᒃᑰᕋᓗᐊᖅᐸᓪᓗ, ᑲᓐᖑᓇᖅᑑᑎᑕᐅᔪᑦ, 

ᐱᓐᖏᑕᑐᐊᕆᓗᒋᑦ ᑕᐃᒃᑯᐊ ᓇᓗᓇᐃᔭᖅᑕᐅᑦᑎᐊᖅᓯᒪᔪᑦ ᐊᑐᓐᖏᑦᑑᑎᑕᐅᔪᓐᓇᖅᑐᑦ.  

ᑕᐃᒪᐃᓕᖓᑎᓪᓗᒍ ᒪᓕᒐᓕᐅᖅᑏᑦ ᒪᑐᐃᖓᑦᑎᐊᕐᓗᑎᒃ ᐅᖃᓪᓚᖃᑎᖃᕈᓐᓇᖅᑐᑦ.  

ᒪᓕᒐᓕᐅᖅᑏᑦ ᖃᐅᔨᒋᐊᖅᑳᖃᑦᑕᕐᓂᐊᖅᐳᑦ ᖃᓄᑐᐃᓐᓇᖅ ᐱᒋᐊᓚᐅᓐᖏᓐᓂᕐᒥᓂᒃ.  ᑕᐃᒪᓐᓇ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᖃᐅᔨᒋᐊᖅᑳᖃᑦᑕᖅᐸᑦ ᑐᑭᒧᐊᒃᑎᖃᖅᐸᓪᓗ, ᐃᒻᒥᒧᑦ 

ᐊᒡᕕᐊᕈᑎᖃᓐᖏᑦᑑᔪᓐᓇᖅᑐᑦ ᐅᕝᕙᓘᓐᓃᑦ ᓇᐅᒃᑯᑐᐃᓐᓇᖅ ᓯᖁᒥᑦᑎᓐᖏᓐᓂᖅᓴᐅᔪᓐᓇᖅᑐᑦ 

ᐱᖁᔭᕐᔪᐊᕐᒥᒃ ᑖᒃᑯᓄᖔᖅᑐᓂᑦ, ᐊᒻᒪ ᑭᖑᓂᐊᒍᑦ ᖃᐅᔨᓴᖅᑕᐅᔾᔪᑎᒋᓕᕐᓗᓂᒋᑦ.  ᐱᐅᓂᖅᓴᐅᔪᖅ 

ᑕᐃᒪᓐᓇ ᑐᑭᓯᓇᓱᖕᓂᖃᖅᑳᖃᑦᑕᖅᐸᑕ ᓯᖁᒥᑦᑎᓂᐊᓐᖏᒻᒪᑕ.  ᒪᓕᒐᓕᐅᖅᑎ ᑎᑎᖅᑲᑎᒍᑦ 

ᐃᑲᔪᖅᑕᐅᔪᒪᒃᐸᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ, ᐊᒻᒪ ᒪᓕᒐᓕᐅᖅᑎ ᐅᖃᐅᔾᔨᒃᐸᑦ ᖃᓄᑐᐃᓐᓇᖅ, 

ᐅᖃᐱᓘᑕᐅᔾᔮᓐᖏᓚᖅ ᐃᓂᖅᑎᖅᑕᐅᔾᔮᓐᖏᓚᕐᓗᓂ ᒪᓕᒐᓕᐅᖅᑎ 

ᖃᓄᐃᓕᐅᕐᓂᕆᔪᒪᓚᐅᖅᑕᖓᓄᑦ ᐃᑲᔪᖅᑕᐅᔪᒪᖅᑲᐅᒐᒥ. 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ 

ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᒋᓚᐅᖅᑕᖓᓂ, ᒪᓕᒐᓕᐅᖅᑏᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ 

ᐃᑲᔪᖅᑕᐅᔪᒪᖃᑦᑕᖅᓯᒪᔪᑦ, ᐱᓗᐊᕐᓗᒍ ᖃᓄᐃᓕᒋᐊᖅᓯᓚᐅᓐᖏᓐᓂᕐᒥᓂ 

ᐊᐅᓚᔾᔭᐃᒋᐊᓚᐅᓐᖏᓐᓂᕐᒥᓂᓗ, ᓯᕗᓂᐊᓂ, ᐊᒻᒪ ᒪᓕᒐᓕᐅᖅᑎ ᐃᓱᒪᓐᓂᕈᓂ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᕐᒥᒃ ᓯᖁᒥᑦᑎᑐᐃᓐᓇᕆᐊᖃᕐᓂᕐᒥᓂᒃ.   ᐅᕙᓐᓄᑦ ᑐᑭᓯᒋᐊᖃᑦᑕᓚᐅᖅᑐᑦ ᖃᕆᓴᐅᔭᒃᑯᑦ 

ᑎᑎᕋᖅᖢᑎᒃ, ᐃᓚᖏᓪᓗ ᐅᕙᓐᓄᑦ ᐅᖄᓚᓪᓗᑎᒃ.  ᐃᓛᓐᓂ ᒪᓕᒐᓕᐅᖅᑏᑦ 

ᑐᒃᓯᕋᕐᕕᐅᖃᑦᑕᓚᐅᖅᑐᑦ ᑎᑎᖅᑲᓂᒃ ᐅᕝᕙᓘᓐᓃᑦ ᐊᓯᖏᓐᓂᒃ ᑐᓴᐅᒪᔾᔪᑎᓂᒃ 

ᐃᑲᔫᑕᐅᒃᑲᓐᓂᖁᓪᓗᒋᑦ ᖃᓄᐃᓕᐅᕆᐊᖃᕐᓂᐊᕐᓂᖓᓄᑦ.  ᑕᐃᒫᑐᐃᓐᓇᖅ ᑐᓴᐅᒪᔾᔪᑎᒃᓂ 

ᑐᒃᓯᕋᕐᕕᐅᔪᑦ ᒪᓕᑦᑎᐊᖃᑦᑕᓚᐅᖅᑐᑦ ᐊᒻᒪ ᐅᖃᐅᔾᔭᒥᓂᒃ ᐊᑐᖃᑦᑕᓚᐅᖅᖢᑎᒃ.  ᑲᒥᓴᓇᒥᑦ 

ᐅᖃᐅᔾᔭᖏᑦ ᒪᓕᓐᖏᑉᐸᑕ ᑖᓐᓇ ᒪᓕᒐᓕᐅᖅᑎ ᐃᓂᖅᑎᖅᑕᐅᔪᓐᓇᖅᑐᖅ ᒪᓕᒐᓕᐅᕐᕕᖕᒥ 

ᐊᑐᓕᖁᔭᑦ ᒪᓕᒡᓗᒋᑦ ᐊᒻᒪ ᐊᑐᖅᖢᒋᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᑦ. 

ᒪᓕᒐᓕᐅᖅᑏᑦ ᐃᑲᔪᖅᒻᑕᐅᔪᒪᔾᔪᑎᒋᓚᐅᖅᑕᖏᑦ ᐊᔾᔨᒌᒃᑑᓚᐅᖏᑦᑐᑦ:  

 ᐃᒻᒥᒧᑦ ᐊᒡᕕᐊᕈᑎᖃᑐᐃᓐᓇᕆᐊᖃᕐᓂᖅ (ᐱᖁᔭᕐᔪᐊᑉ ᐃᓗᐊᓃᑦᑐᑦ ᓈᓴᐅᑎᓖᑦ 8 ᐊᒻᒪ 

15); 

 ᓇᓗᓇᐃᑦᑎᐊᖅᓯᒪᔪᑦ ᑐᓴᐅᒪᔾᔪᑏᑦ ᐃᓚᖃᕐᓗᑎᒃ/ᐃᓚᖃᓐᖏᓪᓗᑎᒃ ᑕᖅᑲᐅᓐᖓᖅᑐᒃᓴᐃᑦ 

ᑎᑎᖅᑲᖏᓐᓂᒃ (ᓈᓴᐅᑎᓕᒃ 5 ᐊᒻᒪ ᑕᑕᑎᕆᐊᓖᑦ 1, 2 ᐊᒻᒪ 3); 

 ᑕᖅᑲᐅᓐᖓᖅᑐᒃᓴᑦ ᑎᑎᖅᑲᖏᑕ ᐃᒪᒋᐊᕈᑎᖏᓐᓂᒃ ᑎᑎᕋᕆᐊᖃᕐᓂᖅ; 

 ᐱᔭᕆᐊᖃᓐᖏᓐᓂᖅ ᖄᒃᑲᓐᓂᐊᒍᑦ ᐊᑭᓕᖅᑕᐅᓂᕐᒥᒃ, ᖁᔭᓐᓇᒦᕈᓯᐊᑦ ᐃᑲᔫᓯᐊᓪᓘᓐᓃᑦ 

ᒪᓕᒐᓕᐅᖅᑎᐅᓂᕐᒥᒍᑦ ᐱᓕᕆᐊᒥᓂᒃ ᐊᑐᕐᓗᓂ (ᓈᓴᐅᑎᓕᒃ 13); 

 ᖄᒃᑲᓐᓂᐊᒍᑦ ᐊᑭᓕᖅᑕᐅᔭᕆᐊᖃᓐᖏᓐᓂᖅ ᒪᓕᒐᓕᐅᖅᑎᐅᑉ ᑎᑎᕋᕐᕕᐊᑕ ᓯᓚᑖᒍᑦ, ᐊᒻᒪ 

ᑕᒪᓐᓇ ᐱᓕᕆᐊᕆᔮ ᐊᖏᖅᑕᐅᓯᒪᖕᒪᖔᖓ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ, ᑕᐃᒫᒃ ᑭᓯᐊᓂ 

ᐊᑐᓐᖏᑦᑑᑎᑕᐅᔪᓐᓇᕐᒪᑦ ᒪᓕᒐᖅ; 

 ᐊᑐᐃᓐᓇᕈᐃᓂᖅ ᑎᑎᖅᑲᓂᒃ ᐃᑲᔪᖅᓱᐃᔪᓂᒃ ᐃᑲᔫᑎᓂᒡᓘᓐᓃᑦ ᒪᓕᒐᓕᐅᖅᑎᒧᑦ 

ᐅᕝᕙᓘᓐᓃᑦ ᐃᓄᑐᐃᓐᓇᕐᒧᑦ; 

 ᐊᑭᓕᖅᓱᖅᑕᐅᓐᖏᓪᓗᓂ ᐃᖅᑲᓇᐃᔭᖃᑕᐅᓂᖅ ᓄᓇᓕᖕᓂᓘᓐᓃᑦ ᖃᓄᐃᓕᐅᕐᓂᐅᔪᒥ; 

 ᐅᓂᒃᑲᐅᓯᖃᕐᓂᖅ ᐃᓚᐅᓂᕕᓂᕐᒥᓂ ᐃᓚᒋᔭᐅᖃᑕᐅᓚᐅᕐᓂᕐᒥᒡᓗ ᐱᔭᒃᓴᖅᑖᒥᒍᑦ, 

ᐃᖏᕐᕋᔭᓂᒃᑯᑦ ᐅᕝᕙᓘᓐᓃᑦ ᑕᑯᕚᖅᑖᕐᓂᖅ ᐃᖅᑲᓇᐃᔮᒥᓂᒃ ᐊᑐᖅᑎᓪᓗᒍ. 

 

ᐊᐱᖅᑯᑎᒋᔭᐅᓂᖅᐹᖑᖃᑦᑕᖅᑐᖅ ᑕᖅᑲᐅᓐᖓᖅᑐᒃᓴᑦ ᑎᑎᖅᑲᑦ ᑭᓱᓂᒃ ᐃᓗᓕᖃᐅᕐᒪᖔᖏᑦ, 

ᖃᓄᐃᓕᐅᕈᓐᓇᕐᓂᖅ ᐅᕝᕙᓘᓐᓃᑦ ᖃᓄᐃᑦᑐᒥᒃ ᐊᑐᕐᓗᓂ ᐃᒻᒥᒧᑦ ᐊᒡᕕᐊᕈᑎᖃᕈᓐᓇᓕᕋᔭᕐᒪᖔᑦ, 

ᐊᒻᒪ ᐃᑲᔫᑏᑦ ᐊᒻᒪ ᐊᑭᓕᖅᑕᐅᓂᖅ ᒪᓕᒐᓕᐅᕐᕕᖕᒥ ᑮᓇᐅᔾᔭᒃᓵᖏᑕ ᐃᑲᔫᓯᐊᖏᑕᓗ 

ᖄᒃᑲᓐᓂᐊᒍᑦ. 

 

ᐃᓘᓐᓇᖏᑦ ᑕᑯᓐᓇᕐᓗᒋᑦ, ᐊᕐᕌᒍᑦ ᐊᓂᒍᖅᓯᒪᔪᑦ ᑕᑯᓐᓇᖅᖢᒋᑦ, ᒪᓕᒐᓕᐅᖅᑏᑦ ᐅᕙᓐᓄᑦ 

ᑐᑭᓯᓇᓱᒐᔪᒃᓯᕙᓪᓕᐊᔪᑦ.  ᐅᕙᖓ ᑕᐅᑐᒃᑕᒍᑦ, ᒪᓕᒐᓕᐅᖅᑏᑦ ᐅᔾᔨᖅᓱᑦᑎᐊᕐᓂᖅᓴᐅᔪᑦ  

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ 

ᖃᓄᐃᑦᑐᓂᒃ ᐱᔭᒃᓴᖅᑖᖅᑎᑕᐅᓯᒪᖕᒪᖔᖏᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐊᑐᕐᓗᒍ, ᐊᒻᒪᓗ 

ᑐᑭᓯᓇᖅᓯᒃᑲᓐᓂᖅᖢᓂ ᐊᖏᖅᓯᒪᑦᑎᐊᕐᓂᖏᑦ ᑕᒪᒃᑯᐊ ᐱᔭᒃᓴᖅᑖᕆᓯᒪᔭᖏᑦ ᐱᔾᔪᑎᒋᓪᓗᒋᑦ. 

ᐅᖃᒃᑲᓐᓂᕈᒪᑐᐃᓐᓇᖅᐳᖓ ᒪᓕᒐᓕᐅᖅᑏᑦ ᐊᑐᓂ ᐅᖃᓪᓚᖃᑎᒋᖃᑦᑕᖅᓯᒪᓂᒃᑲ ᑭᓇᑐᐃᓐᓇᕐᒧᑦ 

ᐅᖃᐅᓯᕆᔭᐅᖃᑦᑕᓐᖏᑦᑐᑦ.  ᖃᐅᔨᒪᔨᑕᕆᔭᐅᔪᒪᒍᒪ, ᖃᓄᕐᓗ ᐅᖃᐅᑎᓚᐅᕐᓂᒃᑲ ᑕᒪᒃᑯᐊᓕᒫᖅ 

ᓇᒧᑦ ᐅᖃᐅᓯᕆᔭᐅᖃᑦᑕᓐᖏᑦᑐᑦ ᑭᓯᐊᓂ ᒫᓐᓇ ᒪᓕᒐᓕᐅᖅᑎ ᐊᖏᕈᓯᐅᖅᐸᑦ 

ᐅᖃᐅᓯᕆᔭᐅᔪᓐᓇᖅᑎᓪᓗᓂᒋᑦ ᐊᒻᒪ ᐊᖏᖅᐸᑦ.  ᑕᐃᒪᐃᓕᖓᕗᖅ ᒪᓕᒐᓕᐅᖅᑎ 

ᐅᖃᓪᓚᖃᑎᖃᖅᑎᓪᓗᒍ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᒪᑐᐃᖓᑦᑎᐊᕈᓐᓇᕐᓂᐊᕐᒪᑦ ᐊᒻᒪ 

ᐅᖃᖅᑕᐃᓕᒪᓐᖏᓪᓗᓂ. 

 

ᑐᑭᓯᓇᓱᒃᑎᐅᓂᖅ: ᖃᐅᔨᓴᐃᔨᐅᓂᕐᒥᒃ ᐱᔭᒃᓴᖃᕐᓂᖅ 

ᐅᑯᑎᒎᓇᖅ ᐅᓂᒃᑳᑎᒍᑦ ᐅᖃᖅᑲᐅᒐᒪ, ᖃᐅᔨᒪᔨᑕᕆᔭᐅᓂᖅ, ᑐᑭᓕᒃ ᒪᓕᒐᓕᐅᖅᑎᓂᒃ 

ᐃᑲᔪᕐᓗᓂ ᑐᑭᓯᐅᒪᓂᐊᕐᒪᑕ ᖃᓄᐃᑦᑐᓂᒃ ᐱᔭᒃᓴᖅᑖᖅᓯᒪᖕᒪᖔᖏᑦ ᐊᑐᕐᓗᒍ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᖅ ᐊᒻᒪ ᑐᑭᒧᐊᒃᑎᑦᑎᔨᐅᓗᓂ ᐃᒻᒥᒧᑦ ᐊᒡᕕᐊᕈᑎᖃᓕᕐᓂᐊᓐᖏᒻᒪᑦ ᐃᖅᑲᓇᐃᔮᓂ 

ᐃᒻᒥᒨᖓᔪᓪᓗ ᐱᔾᔪᑎᒋᓪᓗᒍ.  ᓯᖁᒥᑦᑎᑦᑕᐃᓕᒪᓂᖅ ᑕᒪᓐᓇ ᑕᑯᓐᓇᓗᐊᕆᓲᕆᖕᒥᔭᖓ, 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᖃᐅᔨᓴᐃᔪᓐᓇᖅᑎᑕᐅᖕᒪᑦ ᐱᖁᔭᕐᔪᐊᖅᑎᒍᑦ, ᐃᓱᒪᓕᐅᕐᓗᓂᓗ 

ᒪᓕᒐᓕᐅᖅᑎ ᐱᖁᔭᕐᔪᐊᕐᒥᒃ ᓯᖁᒥᑦᑎᓚᐅᕐᒪᖔᖓ. 

ᒪᓕᒐᓕᐅᖅᑎ ᐸᓯᔭᐅᒃᐸᑦ ᖃᓄᐃᓕᐅᕐᓂᕐᓗᒐᓱᒋᔭᐅᓗᓂ (ᓲᕐᓗ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ 

ᐃᓗᐊᓃᑦᑐᒥᒃ ᓇᓗᓇᐃᑦᑎᐊᖅᓯᒪᔪᒥᒃ ᓯᖁᒥᑦᑎᓂᕐᒥᒃ) ᐊᒻᒪ ᑖᓐᓇ ᐅᖃᐱᓘᑦ ᐱᔭᐅᒃᐸᑦ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ, ᖃᐅᔨᓴᖅᑕᐅᓗᓂ ᐊᒻᒪ ᐅᓂᒃᑲᐅᓯᕆᔭᐅᓗᓂ ᐱᖁᔭᕐᔪᐊᑉ 

ᐃᓗᐊᓃᑦᑐᖅ ᓈᓴᐅᑎᓖᑦ 36-45 ᐊᑐᕐᓗᒋᑦ.  ᑎᑎᖅᑲᑎᒍᑦ ᐅᖃᐱᓗᒡᕕᐅᓗᓂ ᓱᓕᑦᑎᐊᕐᓂᕐᒧᑦ 

ᑲᒥᓴᓇ ᖃᐅᔨᓴᐃᓲᖑᕗᖅ, ᖄᒃᑲᓐᓂᖃᒍᓪᓗ ᖃᐅᔨᓴᐃᓂᕐᒥᒃ ᐱᒋᐊᖅᑎᑦᑎᔪᓐᓇᕆᓪᓗᓂ ᑲᒥᓴᓇ 

ᑐᓴᖅᑎᑕᐅᒃᐸᑦ ᐊᓯᐊᒍᖔᖅ.  ᑲᒥᓴᓇ ᐊᖏᔪᒥᒃ ᓴᓐᖏᓂᖅᑖᖅᑎᑕᐅᓯᒪᕗᖅ ᐱᖁᔭᕐᔪᐊᖅᑎᒍᑦ, 

ᐃᖅᑲᖅᑐᐃᕕᒃᑎᒍᑦ ᑎᑎᖅᑲᓂᒃ ᓴᖅᑭᑦᑎᖁᔨᔪᓐᓇᖅᖢᓂ, ᐅᐸᒋᐊᖃᓕᖅᑎᑦᑎᔪᓐᓇᖅᖢᓂᓗ 

ᐃᓄᖕᒥᒃ ᑐᒃᓯᕌᖃᕐᓗᓂᓗ ᑐᓴᐅᒪᔾᔪᑎᓂᒃ ᖃᐅᔨᓴᐃᓂᕐᒥᒍᑦ ᑐᑭᓯᒃᑲᓐᓂᐅᑎᓂᒃ ᐱᔭᕆᐊᖃᕈᓂ. 

ᑭᓇᑐᐃᓐᓇᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᖃᐅᔨᓴᐃᖁᔨᔪᓐᓇᖅᑐᖅ ᒪᓕᒐᓕᐅᖅᑎᒥᒃ ᐱᖁᔭᕐᔪᐊᕐᒥᒃ 

ᓯᖁᒥᑦᑎᓇᓱᒋᓐᓂᕈᓂ.  ᓱᓕᑦᑎᐊᕐᓂᕐᒧᑦ ᑲᒥᓴᓇ ᐅᖃᐱᓗᒡᒋᐅᒍᓂ ᐊᒻᒪ ᒪᓕᒐᓕᐅᖅᑎᒥᒃ 

ᖃᐅᔨᐃᖁᔨᓂᒃ ᑎᑎᖅᑲᑎᒎᖓᒋᐊᓖᑦ ᐊᒻᒪ ᐃᖅᑲᖅᑐᐃᕕᒃᑎᒍᑦ ᓱᓕᓂᐊᕐᓂᕋᐅᑎᓂᒃ ᐱᑕᖃᕐᓗᓂ.  

ᑕᐃᒪᐃᑦᑕᕆᐊᖃᖅᑎᑕᐅᔪᖅ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᑦ ᓈᓴᐅᑎᓖᑦ 36(2) ᐊᒻᒪ 

(3) ᐊᑐᕐᓗᒋᑦ.  ᑕᐃᓐᓇ ᐅᖃᐱᓘᑎᓕᒃ ᓇᓗᓇᐃᖅᓯᔭᕆᐊᓕᒃ ᑕᐃᓐᓇ ᓯᖁᒥᑕᐅᓇᓱᒋᔮ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᓱᑯᑦᑎᐊᓃᒻᒪᖔᖓ. 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐊᖓᔪᖅᑲᐅᑏᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ 

ᖃᐅᔨᓴᐃᖁᔨᔪᓐᓇᓐᖏᓚᑦ.  ᑖᒃᑯᐊ ᖃᐅᔨᓴᐃᖁᔨᔪᓐᓇᓐᖏᑎᑕᑦ ᓇᓗᓇᐃᔭᖅᑕᐅᓯᒪᔪᑦ 

ᐱᖁᔭᕐᔪᐊᑉ ᐃᓗᐊᒍᑦ ᓈᓴᐅᑎᓕᒃ 36(1.1).  ᒪᓕᒐᓕᐅᕐᕕᒃ ᐃᒻᒥᒃᑰᕐᓗᓂ, ᐱᖁᔨᕗᖔᕐᒥᒃ 

ᐊᖅᑯᑎᖃᕐᓗᑎᒃ, ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᕿᒥᕐᕈᓇᖁᔨᔪᓐᓇᖅᑐᑦ.  ᓯᕗᓕᖅᑎ ᒥᓂᔅᑕᒥᒃ 

ᖃᐅᔨᓴᖅᑕᐅᖁᔨᔪᓐᓇᖅᑐᖅ. 

ᓇᓕᐊᑐᐃᓐᓇᖅ ᐅᓂᒃᑳᑦ ᓴᖅᑭᑦᑐᑦ ᓱᓕᑦᑎᐊᕐᓂᕐᒧᑦ ᑲᒥᓴᓇ ᖃᐅᔨᓴᐃᓚᐅᖅᑎᓪᓗᒍ, 

ᐅᓂᒃᑳᓕᐊᖏᑦ ᐅᖃᖅᑎᐅᑉ ᒪᓕᒐᓕᐅᕐᕕᖕᒧᑦ ᓴᖅᑭᖃᑦᑕᖅᑕᖏᑦ ᑲᑎᒪᕐᔪᐊᒃᑲᓐᓂᓕᖅᑎᓪᓗᒋᑦ. 

ᐅᖃᐱᓗᒃᑐᖃᖅᐸᑦ ᐅᖃᐱᓗᒃᑐᖃᓐᖏᑉᐸᓪᓘᓐᓃᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ, ᑕᐃᒃᑯᐊ 

ᑲᓐᖑᓇᖅᑑᑎᑕᐅᖃᑦᑕᖅᑐᑦ ᑭᓯᐊᓂ ᑖᓐᓇ ᐅᓂᒃᑳᖅ ᓴᖅᑭᑕᐅᒃᐸᑦ ᒪᓕᒐᓕᐅᕐᕕᖕᒧᑦ.  

ᑕᐃᒪᐃᓕᖓᕙᒃᐳᖅ ᑖᓐᓇ ᐅᖃᐱᓘᑕᐅᔪᖅ ᒐᕙᒪᒃᑯᓐᓂ ᐊᑐᖅᑕᐅᖁᓐᖏᒧᑦ 

ᐊᑐᖅᑕᐅᑦᑎᐊᕈᑎᒋᔭᐅᓗᓂᓘᓐᓃᑦ. 

ᕿᒥᕐᕈᓇᖕᓂᐅᓚᐅᖅᑐᑦ 

ᐊᐃᕐᕆᓕ 1, 2022−ᒥᑦ ᒫᔾᔨ 23, 2023−ᒧᒃ, ᕿᒥᕐᕈᓇᖕᓂᖅᑕᖃᓚᐅᓐᖏᑦᑐᖅ.  

ᐅᓂᒃᑳᓕᐊᓚᐅᖅᑕᓐᓂ ᐅᖃᖅᑲᐅᒐᒪ, ᓚᐃᑦᓯᑑᓐ ᖃᐅᔨᓴᖅᑕᐅᓚᐅᕐᓂᖓ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᓚᐅᖅᓯᒪᔪᖅ ᐊᐃᕐᕆᓕ 20, 2022−ᒥ ᐊᒻᒪ ᐊᑐᐃᓐᓇᐅᓪᓗᓂ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ 

ᐃᑭᐊᖅᑭᕕᖓᒍᑦ. 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ 

ᐱᖁᔭᕐᔪᐊᖅᑎᒍᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᖅᑖᕆᓯᒪᔭᖏᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ 

ᐃᓗᐊᓃᑦᑐᖅ ᓈᓴᐅᑎᓕᒃ 24(2.1) ᐊᑐᕐᓗᒍ, ᖄᒃᑲᓐᓂᖃᒍᑦ ᑲᒥᓴᓇ ᐃᒪᐃᓕᐅᒃᑲᓐᓂᕆᐊᖃᖅᐳᖅ: 

   24(2.1).  ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᔪᒪᒍᓂ ᐊᓯᖏᓐᓂᒃ ᐱᓕᕆᐊᖃᕈᓐᓇᖅᐳᖅ 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᓈᒻᒪᓈᕋᓱᒋᒍᓂᒋᑦ ᑎᓕᔭᐅᓂᒃᑯᑦ ᒪᓕᒐᓕᐅᕐᕕᖕᒧᑦ ᐅᕝᕙᓘᓐᓃᑦ 

ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ. 

 

∙ ᒥᓂᔅᑕᐃᑦ ᐃᑲᔪᖅᑎᖏᑦ ᑎᑎᕋᖅᑎᖏᓪᓗ 

ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᖄᒃᑲᓐᓂᐊᒍᑦ ᐱᔭᒃᓴᖅᑖᖅᑎᑦᑎᓯᒪᔪᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ 

ᐱᔾᔪᑎᒋᓪᓗᒋᑦ ᓄᓇᕗᑦ ᒐᕙᒪᒃᑯᑦ ᒥᓂᔅᑕᖏᑦᑕ ᐊᑐᓂ ᐃᖅᑲᓇᐃᔭᖅᑎᖏᑦ, ᐆᒃᑑᑎᒋᓗᒋᑦ ᒥᓂᔅᑕᐃᑦ 

ᐃᑲᔪᖅᑎᖏᑦ ᐊᒻᒪ ᒥᓂᔅᑕᐃᑦ ᑎᑎᕋᖅᑎᖏᑦ.  ᑐᑭᓯᐅᒪᓂᕋ ᒪᓕᒃᖢᒍ, ᐃᓚᓕᐅᔾᔭᐅᓯᒪᖅᑰᖅᑐᑦ 

ᒥᓂᔅᑕᐃᑦ ᒐᕙᒪᓕᕆᓂᕐᒧᑦ ᖃᐅᔨᒪᔨᑕᖏᑦ. 

ᐃᖅᑲᓇᐃᔭᓯᒋᐊᕋᒥᒃ, ᐊᖓᔪᖅᑲᐅᑏᑦ ᐃᖅᑲᓇᐃᔭᖅᑏᑦ ᑎᑎᕋᖅᓯᒪᔪᓂᒃ ᑳᓐᑐᕌᓂᒃ 

ᐊᑎᓕᐅᖃᑎᖃᖃᑦᑕᖅᑐᑦ ᒥᓂᔅᑕᒥᓂᒃ ᐊᒻᒪ ᓄᓇᕗᑦ ᒐᕙᒪᒃᑯᓐᓂᒃ.  ᐃᖅᑲᓇᐃᔭᕐᓂᕐᒧᑦ ᒪᓕᒐᑦ 

ᐊᑐᖅᑕᐅᒡᒍᔪᑦ ᐱᔭᒃᓴᖅᑖᕆᓯᒪᔭᖏᑦ, ᑮᓇᐅᔾᔭᒃᓵᖏᑦ ᐊᒻᒪ ᐊᓯᖏᑦ ᐃᑲᔫᓯᐊᑦ, ᒪᓕᒐᖅᑕᖃᐅᕆᕗᖅ 

ᐃᒻᒥᒧᑦ ᐊᒡᕕᐊᕈᑎᖃᕐᓂᕐᒥᒃ ᐱᔾᔪᑎᓕᖕᓂᒃ.  ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᖅ 

ᐊᒡᕕᐃᕈᑎᖃᑐᐃᓐᓇᕆᐊᖃᕐᓂᕐᓗ ᐱᓪᓗᒍ, ᐃᖅᑲᓇᐃᔭᖅᑏᑦ ᐊᖓᔪᖅᑲᐅᑏᑦ ᑲᓐᖑᓇᖅᑑᑎᑕᐅᔪᓂᒃ 

ᑎᑎᖅᑲᓂᒃ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᑐᓐᓂᖅᑯᑎᖃᕆᐊᓕᒃ ᐃᖅᑲᓇᐃᔭᓕᓵᕐᕕᖓᑕ ᐅᓪᓗᑦ 30 

ᑐᖔᓂ (ᑭᖑᓂᐊᒍᓪᓗ ᑕᐃᒪᐃᒃᑲᓐᓂᕆᐊᖃᕈᓂ), ᓇᓗᓇᐃᔭᐃᓯᒪᓗᓂ ᐃᖅᑲᓇᐃᔭᖅᑎᐅᑉ 

ᐱᓯᓂᓯᓕᕆᓂᖓ, ᓇᖕᒥᓂᖃᖃᑕᐅᕝᕕᖏᑦ ᐊᒻᒪ ᐊᑭᓕᖅᓱᖅᑕᐅᓐᖏᓪᓗᓂ ᐃᖅᑲᓇᐃᔭᕐᓂᖓ ᐊᒻᒪ 

ᐊᓯᖏᑦ ᐱᓕᕆᐊᖏᑦ ᓄᓇᕗᑦ ᒐᕙᒪᒃᑯᑦ ᓯᓚᑖᓂ ᐊᒻᒪ ᐊᒃᑐᐃᑐᐃᓐᓇᕆᐊᓕᖕᓂᒃ ᓄᓇᕗᑦ ᒐᕙᒪᒃᑯᑦ 

ᐊᑐᐊᒐᖏᓐᓂᒃ ᑮᓇᐅᔭᖁᑎᖏᓐᓂᒡᓘᓐᓃᑦ.  ᑖᓐᓇ ᑳᓐᑐᕌᒃ ᐅᖃᖅᓯᒪᔪᖅ ᓱᓕᑦᑎᐊᕐᓂᕐᒧᑦ ᑲᒥᓴᓇ 

ᕿᒥᕐᕈᓇᖃᑦᑕᕐᓂᐊᕐᓗᓂ ᑎᑎᕋᓚᐅᖅᑕᖏᓐᓂᒃ ᐊᒻᒪ ᑎᓕᓯᓗᓂ ᐋᖅᑭᒋᐊᖅᑐᖃᕆᐊᖃᖅᐸᑦ ᐃᒻᒥᒧᑦ 

ᐊᒡᕕᐊᕈᑎᖃᑐᐃᓐᓇᕆᐊᕐᓂᖓ ᐊᒡᕕᐊᕈᑎᖃᕋᓱᒋᔭᐅᓂᖓᓘᓐᓃᑦ ᐃᓱᒪᒋᓗᒍ. 

 

 

 

 

ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᑎᓕᔭᐅᓂᒃᑯᑦ ᐱᓕᕆᐊᕆᖁᔭᐅᔪᑦᒃ 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ 

ᑭᖑᓪᓕᕐᒥ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ ᐅᖃᓚᐅᕋᒪ, ᐃᖅᑲᓇᐃᔭᖅᑏᑦ ᐊᖓᔪᖅᑲᐅᑏᑦ 

ᐅᕙᓐᓄᑦ ᐃᑲᔪᖅᑕᐅᔪᒪᓯᒪᔪᑦ.  ᐃᖅᑲᓇᐃᔭᖅᑏᑦ ᐊᖓᔪᖅᑲᐅᑏᑦ ᐊᐱᖅᑯᑎᖃᖃᑦᑕᓚᐅᖅᑐᑦ 

ᐃᒻᒥᒧᑦ ᐊᒡᕕᐊᕈᑎᖃᑐᐃᓐᓇᕆᐊᖃᕐᒪᖔᖅ, ᐊᒻᒪ ᐃᓚᖓᓂ, ᖃᓄᐃᓐᓂᖅ ᐱᔾᔪᑎᒋᓗᒍ ᑕᒪᒃᑮᒃ 

ᐊᒃᑐᖅᑕᐅᔪᓐᓇᖅᑑᒃ ᐃᖅᑲᓇᐃᔭᖅᑎ ᐊᒻᒪ ᓂᕈᐊᖅᑕᐅᓯᒪᔪᖅ ᒪᓕᒐᓕᐅᖅᑎ ᐃᖅᑲᓇᐃᔭᕐᕕᒋᔭᖓ.  

ᑕᐃᒪᐃᒃᑲᓗᐊᖅᑎᓪᓗᒍ, ᐊᑐᕆᐊᓖᑦ (ᓇᓗᓇᐃᔭᖅᑕᐅᓯᒪᔪᑦ ᒥᓂᔅᑕᐃᑦ ᒪᓕᒐᖏᑦᑕ 

ᐅᖃᓕᒫᖏᓐᓂ) ᐅᖃᖅᓯᒪᕗᑦ ᑕᖅᑲᐅᓐᖓᖅᑐᒃᓴᑦ ᐅᖃᐅᓯᖏᑦ ᑕᑕᑎᖅᑕᐅᖁᔭᐅᓪᓗᑎᒃ 

ᐱᔭᕇᖅᑕᐅᓗᑎᒡᓗ ᐊᖓᔪᖅᑲᐅᑏᑦ ᐃᑲᔪᖅᑎᖏᓐᓄᑦ ᐃᖅᑲᓇᐃᔭᓯᒋᐊᕈᓂ, ᐊᒻᒪ 

ᐋᖅᑭᒋᐊᖅᑕᐅᖃᑦᑕᕐᓗᑎᒃ ᖃᓄᐃᑉᐸᓪᓕᐊᓃᑦ ᐊᓯᔾᔨᖅᑕᕐᓂᖏᑦ ᐱᔾᔪᑎᒋᓪᓗᒋᑦ, ᑕᒪᓐᓇ 

ᐊᑐᖅᑕᐅᓯᒪᓐᖏᑦᑐᖅ, ᐊᒻᒪ ᒪᓕᒐᖅᑕᖃᕋᓂ ᖃᐅᔨᒋᐊᖃᑦᑕᕆᐊᖃᕐᓂᖅ ᐃᒻᒥᒧᑦ 

ᐊᒡᕕᐊᕈᑎᖃᕐᓂᖅ ᐱᔾᔪᑎᒋᓗᒍ.  ᑖᒃᑯᐊᒃ ᑕᒪᒃᑮᒃ ᐊᑐᓕᖅᑎᑕᐅᔭᕆᐊᓖᑦ ᒪᓕᒐᕐᓄᓪᓗ 

ᐃᓕᖃᓯᐅᔾᔭᐅᓗᑎᒃ ᐱᔾᔪᑎᒋᔭᐅᑎᓪᓗᒋᑦ ᐊᖓᔪᖅᑲᐅᑏᑦ ᐊᓪᓚᕕᖕᒥ ᐃᖅᑲᓇᐃᔭᖅᑏᑦ. 

 

 ᒥᓂᔅᑕᐃᑦ ᑐᖏᓕᖏᑦ 

2014−ᖑᓚᐅᖅᑎᓐᓇᒍ, ᒐᕙᒪᒃᑯᓐᓂ ᒥᓂᔅᑕᐃᑦ ᑐᑭᓕᖏᑦ ᒐᕙᒪᒃᑯᓐᓂ (ᒥᓂᔅᑕᐃᑦ ᑐᖏᓕᖏᑦ 

ᐊᓯᖏᓪᓗ ᒐᕙᒪᒃᑯᓐᓂ ᐊᖓᔪᖅᑲᐅᑏᑦ) ᐊᕐᕌᒍᑕᒫᖅ ᑲᓐᖑᓇᖅᑑᑎᑕᐅᔪᓂᒃ ᐅᓂᒃᑳᓂᒃ 

ᓯᕗᓕᖅᑎᒧᑦ ᑐᓂᓯᖃᑦᑕᕆᐊᖃᓚᐅᖅᑐᑦ, ᓇᓗᓇᐃᔭᐃᓯᒪᓗᑎᒃ ᒫᓐᓇ ᐱᓯᓂᓯᓕᕆᖃᑕᐅᖕᒪᖔᖓ 

ᐅᕝᕙᓘᓐᓃᑦ ᐃᒻᒥᒨᖓᔪᓂᒃ ᓇᖕᒥᓂᖃᖃᑕᐅᖕᒪᖔᖓ ᑮᓇᐅᔭᓕᖅᓯᓐᓂᕐᒪᖔᓪᓗ ᐃᒻᒥᒧᑦ 

ᐊᒡᕕᐊᕈᑎᒋᓕᑐᐃᓐᓇᕆᐊᖃᖅᑕᒥᖕᓂᒃ, ᐊᒻᒪ ᓄᓇᓕᖕᓂ ᐊᑭᓕᖅᓱᖅᑕᐅᓐᖏᓪᓗᓂ 

ᐃᖅᑲᓇᐃᔭᖃᑦᑕᕐᒪᖔᑦ ᑲᑎᒪᔨᐅᖃᑕᐅᖕᒪᖔᓪᓘᓐᓃᑦ ᐅᕝᕙᓘᓐᓃᑦ ᐱᓯᓂᓯᓕᕆᖃᑕᐅᖕᒪᖔᖓ 

ᐊᓕᖅᓱᖅᑕᐅᓐᖏᓪᓗᓂ.  ᑖᓐᓇᐅᓚᐅᖅᑎᓪᓗᒍ, ᓯᕗᓕᖅᑎ ᐃᓱᒪᓕᐅᓕᖅᐳᖅ 

ᖃᓄᐃᓕᐅᖅᑕᓕᒫᖏᑦ ᑎᒍᒥᐊᖅᑕᖏᓪᓘᓐᓃᑦ ᐃᒻᒥᒧᑦ ᐊᒡᕕᐊᕈᑎᑕᖃᕐᒪᖔᑦ ᐊᑐᕐᓗᒍ 

ᑐᖏᓕᕆᔭᐅᔫᑉ ᐊᖏᖅᓯᒪᓂᖏᑦ ᓄᓇᕗᑦ ᒐᕙᒪᒃᑯᓐᓄᑦ, ᐊᒻᒪ ᖃᓄᐃᓕᐅᕆᐊᖃᕈᓂ 

ᖃᓄᐃᓕᐅᕈᑎᒋᓕᕐᓗᓂᐅᒃ. 

ᑕᒪᓐᓇ ᐊᓯᔾᔨᓚᐅᖅᓯᒪᔪᖅ 2014−ᒥ ᑖᒃᑯᐊ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ, ᒪᓕᒃᖢᒋᑦ 

ᑐᒃᓯᕌᕆᔭᐅᓚᐅᖅᑐᖅ ᑕᐃᔅᓱᒪᓂ ᓯᕗᓕᖅᑎᐅᓚᐅᖅᑐᒧᑦ ᐲᑕ ᑕᑉᑑᓇᒧᑦ, ᑕᒪᓐᓇ 

ᐱᔭᒃᓴᓐᖑᖅᑎᓯᒪᔪᑦ ᐊᕐᕌᒍᑕᒫᖅ ᑲᒪᒋᔭᐅᓕᕐᓗᓂ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ.  ᒫᓐᓇ 

ᐊᑐᖅᑕᐅᓕᖅᑐᖅ ᑖᓐᓇ ᓱᓕᑦᑎᐊᕐᓂᕐᒧᑦ ᑲᒥᓴᓇ ᐅᖃᖃᑎᖃᕐᓗᓂ ᒐᕙᒪᓕᕆᔨᒃᑯᑦ ᒥᓂᔅᑕᖓᑕ 

ᑐᖏᓕᐊᓂᒃ ᑕᖅᑲᐅᓐᖓᖅᑐᒃᓴᓂᒃ ᑎᑎᖅᑲᓂᒃ ᑐᒃᓯᓂᕋᕐᕕᒋᓗᒍ ᑲᒥᓴᓇᒧᑦ ᐅᓪᓗᓕᖅᑕᐅᓯᒪᔫᑉ 

ᑐᖔᓂ. 

ᑕᖅᑲᐅᓐᖓᖅᑐᒃᓴᖅ ᑎᑎᖅᑲᓂᒃ ᐱᓚᐅᖅᑐᖓ ᒥᓂᔅᑕᐅᑉ ᑐᖏᓕᖏᓐᓂᒃ ᐊᒻᒪ ᒐᕙᒪᒃᑯᑦ 

ᑎᒥᓐᖑᖅᑎᓯᒪᔭᖏᑦᑕ ᐊᖓᔪᖅᑳᖏᓐᓂᑦ ᑕᐃᒫᒃ ᑐᒃᓯᕌᕆᓚᐅᖅᑕᒃᑲ ᒪᓕᒃᑕᐅᓪᓗᑎᒃ ᐊᒻᒪ ᐅᓪᓗᖅ 

ᓇᓗᓇᐃᖅᑕᐅᓯᒪᔫᑉ ᑐᖔᓂ ᐱᓚᐅᖅᖢᒋᑦ.  ᐃᓚᖏᑦ ᑭᑭᑕᐅᓯᒪᔪᑦ ᑕᑕᑎᕆᐊᓖᑦ ᐊᓯᖏᓐᓂ, 

ᐃᓱᒫᓗᖕᓇᖅᑐᖃᓚᐅᓐᖏᑦᑐᖅ ᐊᒻᒪ ᓯᕗᓕᖅᑎᒧᑦ ᐃᓱᒫᓘᑎᒃᓴᖃᓐᖏᓐᓂᖅ ᓇᓗᓇᐃᓚᐅᖅᖢᒍ. 

ᖁᔭᓐᓇᒦᒃᑲᓐᓂᕈᒪᕙᕋ ᒐᕙᒪᓕᕆᔨᒃᑯᑦ ᒥᓂᔅᑕᖓᑕ ᑐᖏᓕᐊ ᑕᒪᓐᓇ ᐊᑐᕈᓐᓇᓚᐅᕋᑦᑎᒍᑦ. 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ 

 ᒪᓕᒐᓕᐅᕐᕕᐅᑉ ᐃᓂᒻᒥᒃᑰᖅᑐᑦ ᑲᒪᔨᖏᑦ 

ᐊᒻᒪ 2014-ᒥ, ᒪᓕᒐᓕᐅᕐᕕᐅᑉ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᐃᓱᒪᓕᐅᓚᐅᖅᓯᒪᔪᑦ, ᒐᕙᒪᒃᑯᓐᓂ 

ᐊᖓᔪᖅᑲᐅᑕᐅᓂᖅᐹᑦ ᐊᔾᔨᒌᓂᒃ ᒪᓕᖃᑦᑕᖁᓪᓗᒋᑦ, ᒪᓕᒐᓕᐅᕐᕕᐅᑉ ᑎᑎᕋᖅᑎᐊ ᐊᒻᒪ ᑎᒪᓴᑦ 

ᒪᓕᒐᓕᐅᕐᕕᐅᑉ ᐃᒻᒥᒃᑰᖅᑐᑦ ᑲᒪᔨᖏᑦ (ᐅᖃᐅᓯᓕᕆᓂᕐᒧᑦ ᑲᒥᓴᓇ, ᑐᓴᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ, ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ, ᐊᒻᒪ ᓂᕈᐊᖅᑐᓕᕆᔨ) 

ᑐᓂᓯᖃᑦᑕᕆᐊᖃᓕᓚᐅᖅᑐᑦ ᑲᓐᖑᓇᖅᑑᑎᑕᐅᔪᓂᒃ ᐅᖃᐅᓯᖅᑕᓂᒃ (ᐱᔾᔪᑎᓕᖕᓂᒃ ᐱᖁᑎᖏᑦᑕ 

ᒥᒃᓵᓅᖓᔪᓂᒃ, ᐊᑭᓕᒃᓴᓐᖑᑐᐃᓐᓇᕆᐊᓕᖕᓂᒃ, ᓇᑭᑦ ᑮᓇᐅᔭᓂᒃ ᐃᓯᕐᕕᐅᕙᓪᓕᐊᖕᒪᖔᖏᑦ, ᓄᓇᕗᑦ 

ᒐᕙᒪᒃᑯᓐᓄᑦ ᑳᓐᑐᕌᑦ ᐊᒻᒪ ᐊᓯᖏᑦ ᐃᖅᑲᓇᐃᔮᒥᑕ ᓯᓚᑖᓃᑦᑐᑦ ᑭᓲᖕᒪᖔᖏᑦ) ᓱᓕᑦᑎᐊᕐᓂᕐᒧᑦ 

ᑲᒥᓴᓇᒧᑦ ᑎᑎᖅᑲᑦ ᕿᒥᕐᕈᓇᒍᓐᓇᕐᓂᐊᕐᒪᒋᑦ.  ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᓱᓕᑦᑎᐊᕐᓂᕐᒧᑦ 

ᑲᒥᓴᓇᒥᒃ ᑎᓕᓯᓚᐅᖅᓯᒪᔪᑦ ᐊᒻᒪ ᐃᓱᒫᓘᑎᖃᕈᓂ ᐅᖃᐅᓯᕆᓂᐊᖁᓪᓗᒋᑦ ᑲᑎᒪᔨᓕᕆᔨᒃᑯᑦ 

ᑲᑎᒪᔨᖏᓐᓄᑦ.  ᑖᒃᑯᐊ ᑲᓐᖑᓇᖅᑑᑎᑕᐅᔪᑦ ᑎᑎᖅᑲᑦ ᐊᔾᔨᖃᒐᓚᒃᑐᑦ ᒪᓕᒐᓕᐅᖅᑎᓄᑦ 

ᑎᑎᕋᖅᑕᐅᖃᑦᑕᖅᑐᓂᒃ ᒪᓕᒃᖢᒍ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ. 

ᑖᒃᑯᐊ ᑲᓐᖑᓇᖅᑑᑎᑕᐅᔪᑦ ᐊᕐᕌᒍᑕᒫᖅ ᑎᑎᕋᖅᑕᐅᖃᑦᑕᖅᑐᑦ ᐱᓚᐅᖅᑕᒃᑲ ᑖᒃᑯᓇᓐᖓᓕᒫᖅ 

ᑭᖑᕙᖅᓯᓂᒪᓐᖏᖢᑎᒃ.  ᑖᒃᑯᐊ ᑎᑎᕋᖅᑕᐅᓯᒪᔪᑦ ᕿᒥᕐᕈᓇᓚᐅᖅᖢᒋᑦ ᐅᖃᖅᑎᒧᑦ 

ᑐᓐᓂᖅᑯᑎᒋᓚᐅᖅᑕᒃᑲ.  ᕿᒥᕐᕈᓇᒃᖢᒋᑦ ᐃᓱᒫᓘᑎᒃᓴᖅᑕᖃᓚᐅᓐᖏᑦᑐᖅ ᖃᐃᑕᐅᔪᕕᓂᓕᒫᑦ 

ᐃᒻᒥᒃᑰᖅᑐᑦ ᑲᒪᔨᖏᓐᓄᑦ. 

ᐊᓯᓕᒫᖏᑦ ᑕᑯᓐᓇᖅᖢᒋᑦ ᐃᒻᒥᒃᑰᖅᑐᑦ ᑲᒪᔩᑦ ᐅᕙᓐᓄᑦ ᑐᑭᓯᓇᓱᖕᓂᖃᖃᑦᑕᖅᑐᑦ ᖃᓄᕐᓗ 

ᐃᓱᒪᒋᖕᒪᖔᖏᑦ ᐊᐱᖅᓱᖅᐸᒃᖢᑎᒃ ᐱᔾᔪᑎᒋᓪᓗᒋᑦ ᑕᒪᒃᑯᐊ ᖃᓄᐃᓕᐅᕐᓂᐅᔪᑦ, 

ᐊᑭᓕᖅᓱᖅᑕᐅᓐᖏᖢᑎᒃ ᐃᖅᑲᓇᐃᔭᕐᕕᖏᑦ ᐊᒻᒪ ᐃᒻᒪᖄ ᑳᓐᑐᕌᑦ.  ᑕᐃᒪᓐᖓᓕᒫᖅ ᑖᒃᑯᐊ 

ᑲᒪᔩᑦ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᖏᑦ ᓴᖅᑭᔮᑦᑎᐊᕋᓱᖕᓂᖏᓪᓗ ᖁᔭᓇᖅᑐᖅ. 

 

 ᓄᓇᕗᒻᒥ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 24(2) ᐃᒪᓐᓇ ᐅᖃᖅᓯᒪᔪ 

24(2). ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᖏᑦ ᓇᓗᓇᐃᖅᑕᐅᓯᒪᕗᑦ ᐅᑯᑎᒎᓇᖅ ᐱᖁᔭᕐᔪᐊᖅᑎᒍᑦ 

ᐊᒻᒪ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᖅᑖᖏᑦ ᑎᓕᔭᐅᓂᒃᑯᑦ ᓇᓗᓇᐃᖅᑕᐅᓯᒪᒋᕗᑦ ᐊᓯᖏᑎᒍᑦ 

ᐱᖁᔭᕐᔪᐊᖅᑎᒍᑦ. 

ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᕐᒥ, ᒪᓕᒐᓕᐅᖅᑏᑦ ᓴᖅᑭᑦᑎᓚᐅᖅᓯᒪᔪᑦ “ᐊᓯᐊᒎᕐᓂᐅᑉ 

ᐱᕙᓪᓕᐊᔾᔪᓯᖏᓐᓂᒃ”, ᓲᕐᓗ ᐃᓄᒃ ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᒥᒃ ᓯᖁᒥᑦᑎᓐᓂᖅᐸᑦ 

(ᐆᒃᑑᑎᒋᓗᒍ, ᓂᕈᐊᖅᑐᓕᕆᔨᒧᑦ ᑐᓂᓯᓐᖏᓐᓂᖅᐸᑦ ᑮᓇᐅᔭᑦ ᐅᓂᒃᑳᖏᓐᓂᒃ) 

ᐃᖅᑲᖅᑐᐃᕕᒃᑎᒎᓐᖏᑦᑐᓐᓇᖅᑐᑦ ᓯᖁᒥᑕᖓᑕ ᒥᑭᓐᓂᖅᓴᐅᓂᖓ ᐱᓪᓗᒍ.  

ᐃᖅᑲᖅᑐᐃᕕᒃᑎᒎᓐᖏᑦᑐᓐᓇᖅᑐᖅ ᐃᓱᒪᖅᓱᕐᓗᓂ ᐊᑎᓕᐅᖃᑎᖃᖅᐸᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ 

ᒪᓕᖕᓂᐊᕐᓂᕋᕐᓂᕐᒧᑦ ᐊᖏᕈᑎᓂᒃ. 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ 

ᑖᓐᓇ ᐱᓕᕆᐊᒃᓴᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᑐᓐᓂᖅᑯᑕᐅᓚᐅᖅᑐᖅ ᒪᓕᒐᓕᐅᖅᑎᓄᑦ, 

ᐊᒃᑐᐃᓂᖃᓐᖏᖢᓂ, ᐃᓚᒋᔭᐅᓐᖏᖢᓂ ᐅᐃᒍᒋᔭᐅᓐᖏᖢᓂᓗ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ 

ᐱᔭᒃᓴᖅᑖᓪᓗᐊᑕᖏᓐᓄᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ, ᐅᑯᑎᒎᓇᖅ ᐅᓂᒃᑳᑎᒍᑦ 

ᐅᖃᐅᓯᕆᖅᑲᐅᔭᑎᑐᑦ.  ᑭᓱᑐᐃᓐᓇᐃᑦ ᐅᖃᐅᓯᕆᓪᓗᒋᑦ, ᓂᕈᐊᕐᓂᓕᕆᓂᕐᒧᑦ ᐱᖁᔭᕐᔪᐊᖅ 

ᐅᖃᐅᓯᕆᔭᐅᓕᕌᖓᑦ ᒥᑭᔫᑎᓂᒃ ᓯᖁᒥᑦᑎᓂᕐᓂᒃ ᐱᔾᔪᑎᖃᒡᒍᔪᖅ, ᓲᕐᓗ ᓂᕈᐊᕐᓂᖅᑕᖃᓚᐅᖅᑎᓪᓗᒍ 

ᐅᓂᒃᑳᓂᒃ ᖃᐃᑦᑎᓐᖏᓐᓂᖅ. 

ᒪᕐᕉᒃ ᑕᐃᓚᐅᖅᑖᒃᑲᒃ ᓯᕗᓪᓕᕐᓂ ᐅᓂᒃᑳᓂ ᐋᖅᑭᒃᑕᐅᓚᐅᖅᑐᖅ ᒪᓕᖕᓂᐊᕐᓂᕐᒧᑦ ᐊᖏᕈᑎᑎᒍᑦ 

ᐊᒻᒪ ᐃᖅᑲᖅᑐᐃᕕᒃᑎᒎᖅᑎᑦᑎᓚᐅᓐᖏᖢᑕ ᑕᒪᑐᒥᖓ.  ᓱᓕ ᑕᐃᒪᓐᓇ ᐃᓱᒪᖃᖅᑐᖓ, 

ᐅᖃᖃᑎᒋᖃᑦᑕᕆᐊᖃᕐᓂᖏᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ ᐊᒻᒪ ᓂᕈᐊᖅᑐᓕᕆᔨ.  

ᑕᐃᒪᓐᓇ ᐅᖃᓪᓚᖃᑎᒌᒃᑎᓪᓗᒋᒃ ᐃᓱᒪᒃᓴᖅᓯᐅᕈᑕᐅᖃᑕᐅᔭᕆᐊᓕᒃ ᑕᒪᓐᓇ ᐱᕙᓪᓕᐊᔾᔪᓯᖅ 

ᐊᑑᑎᖃᑦᑎᐊᕐᒪᖔᖓ ᐊᒻᒪ ᐱᔭᕐᓂᓐᖏᔾᔪᑏᑦ ᐱᑕᖃᐅᒡᒍᖕᒥᖕᒪᑕ ᑕᒪᓐᓇ ᐱᕙᓪᓕᐊᔾᔪᓯᖅ 

ᐱᔾᔪᑎᒋᓪᓗᒍ.  

 

ᑕᖅᑲᒃᑯᓇᓐᖓᑦ ᐊᐱᖅᑯᑕᐅᓚᐅᖅᑐᑦ 

ᐅᑯᐊ ᐅᓂᒃᑳᑦ ᐊᑐᖅᑎᓪᓗᒋᑦ, ᑕᖅᑳᓐᖔᖅᑐᓂᒃ ᖃᐅᔨᓴᐃᖁᔨᔪᓂᒃ ᐱᑕᖃᓚᐅᓐᖏᑦᑐᖅ, 

ᐅᖃᐱᓘᑕᐅᔪᓂᒃ ᖃᐅᔨᓴᐃᖁᔨᓂᕐᒥᒃ ᐅᕝᕙᓘᓐᓃᑦ ᖃᐅᔨᓴᐃᓂᕐᒥᒃ ᐱᒋᐊᖁᔨᔪᓂᒃ 

ᐱᑕᖃᓚᐅᓐᖏᒻᒥᔪᖅ. 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓪᓗᖓ ᓄᓇᕗᒻᒧᑦ, ᑲᓇᑕᓕᒫᒥ ᑲᒥᓴᓇᐅᖃᑎᒃᑲ ᐊᔾᔨᐸᓗᖏᓐᓂᒃ 

ᐃᖅᑲᓇᐃᔮᓖᑦ ᑲᑐᔾᔨᖃᑎᒌᖏᓐᓄᑦ ᐃᓚᒋᔭᐅᖃᑕᐅᔪᖓ ᐅᑭᐅᖅᑕᖅᑐᒥ ᒐᕙᒪᖃᕐᕕᖕᓂ, ᑲᓇᑕᒥ 

ᐊᕕᒃᑐᖅᓯᒪᔪᓂ, ᑲᓇᑕᐅᑉ ᒐᕙᒪᒃᑯᖏᑦᑕ ᒪᓕᒐᓕᐅᕐᕕᒡᔪᐊᖓᓂ ᐃᑦᑐᐃᓪᓗ ᑲᑎᒪᕕᖏᓐᓂ.  ᑖᒃᑯᐊ 

ᑕᐃᔭᐅᔪᑦ ᑲᓇᑕᒥ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᑐᔾᔨᖃᑎᒌᓂᒃ, ᐅᕝᕙᓘᓐᓃᑦ CCOIN 

ᓇᐃᒡᓕᑎᕐᓗᒍ.  ᑖᒃᑯᐊ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ ᑲᒥᓴᓇᐃᑦ, 

ᐃᖅᑲᓇᐃᔭᖅᑎᑦᑎᐊᕙᐅᓂᕐᒧᑦ ᑲᒥᓴᓇᐃᑦ ᐊᒻᒪ ᓱᓕᑦᑎᐊᕐᓂᕐᒧᑦ ᑲᒥᓴᓇᐃᑦ ᐊᕐᕌᒍᑕᒫᖅ 

ᑲᑎᒪᕐᔪᐊᒡᒍᔪᑦ, ᓯᑎᐱᕆᒥᐅᒡᒍᔪᖅ, ᐊᒻᒪ ᐊᕐᕌᒎ ᐃᓗᐊᓂ ᐅᖃᖃᑎᒌᖃᑦᑕᖅᖢᑎᒃ 

ᑕᐅᖅᓰᖃᑎᒌᒍᓐᓇᕐᓂᐊᕋᒥᒃ ᐊᑐᖅᓯᒪᔭᒥᖕᓂᒃ, ᐱᔭᕐᓂᓐᖏᑦᑐᖁᑎᒥᖕᓂᒃ ᖃᓄᕐᓗ ᐱᐅᓂᖅᐹᓂᒃ 

ᐱᐅᓯᖃᕐᓂᖅ ᐊᑲᐅᓛᖑᖕᒪᖔᖓ ᐃᑲᔪᖃᑎᒌᒃᖢᑎᒃ ᐱᔭᒃᓴᖅᑖᕆᓯᒪᔭᒥᓂᒃ ᐱᔾᔪᑎᖃᖅᖢᑎᒃ.  

ᑲᒥᓴᓇᓄᑦ ᐃᓱᒪᓕᐅᕈᑕᐅᔪᑦ ᐊᑕᐅᓯᕐᒧᑦ ᖃᕆᓴᐅᔭᕐᒧᑦ ᐃᓕᐅᖅᑲᖅᑕᐅᖃᑦᑕᖅᑐᑦ ᐊᒻᒪ 

ᐊᑐᐃᓐᓇᕈᖅᑎᑕᐅᓯᒪᓪᓗᑎᒃ ᑲᒥᓴᓇᓕᒫᓄᑦ. 

ᓯᑎᐱᕆ 2022−ᒥ ᑲᒥᓴᓇᐅᑉ ᑲᑎᓚᐅᖅᑐᑦ ᔭᓗᓇᐃᒥ, ᓄᓇᑦᓯᐊᕐᒥ.  ᒫᓐᓇ ᐱᕙᓪᓕᐊᔪᓂᒃ 

ᐅᖃᐅᓯᖃᓚᐅᖅᑐᑦ ᐊᒻᒪ ᐃᓱᒪᓕᐅᕈᑕᐅᖃᑦᑕᖅᑐᕕᓃᑦ ᐊᔾᔨᒌᓐᖏᑦᑐᓄᑦ ᑲᒥᓴᓇᓄᑦ, 

ᐃᓘᓐᓇᖏᑦ ᐃᓗᓕᖃᐅᑯᓘᔭᖅᑐᓂᒃ ᐅᓂᒃᑲᐅᔾᔭᐅᓚᐅᖅᑐᑦ ᒐᕙᒪᒃᑯᑦ ᐊᑭᕋᕇᓐᖑᐊᓐᖏᑦᑐᑦ 

ᒥᒃᓵᓄᑦ ᐊᒻᒪ ᖃᓄᖅ ᐊᐅᓚᓂᖃᖃᑦᑕᕐᒪᖔᖏᑦ ᐊᔾᔨᒋᓐᖏᓐᓂᖃᕐᓂᖏᓪᓗ 

ᐊᑭᕋᕇᓐᖑᐊᖅᐸᒃᑐᓂᒃ.  ᐊᒻᒪ, ᑲᒥᓴᓇᐃᑦ ᐅᑭᐅᖅᑕᖅᑐᖅ ᑐᓐᖓᓇᕐᓂᖓᓂᒃ 

ᐊᑐᖅᑎᑕᐅᓪᓚᕆᓚᐅᖅᑐᑦ. 

 

 

 

 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓪᓗᖓ ᓄᓇᕗᒻᒧᑦ, ᐃᖅᑲᓇᐃᔮᕆᖃᑦᑕᖅᑕᒃᑲ ᐱᔭᕇᕈᓐᓇᕋᔭᓐᖏᑕᒃᑲ 

ᐃᑲᔪᖅᑕᐅᓐᖏᒃᑯᒪ ᒪᓕᒐᓕᐅᕐᕕᐅᑉ ᐃᖅᑲᓇᐃᔭᖅᑎᖏᓐᓄᑦ.  ᑎᑎᕋᕐᕕᒐ ᒪᑭᑕᔪᓐᓇᕋᔭᓐᖏᑦᑐᖅ 

ᐊᓪᓚᕕᖕᒥ ᐃᖅᑲᓇᐃᔭᖅᑏᑦ ᐊᒻᒪ ᑎᑎᕋᖅᑎᐅᑉ ᑎᑎᕋᕐᕕᖓ ᐃᑲᔪᕐᓂᓐᖏᕐᐸᑕ.  

ᐃᑲᔪᖅᑕᐅᖃᑦᑕᖅᐳᖓ ᐋᖅᑭᒃᓲᔾᔭᐅᓪᓗᖓ ᑲᑎᒪᖃᑎᖃᕐᓂᐊᖅᑎᓪᓗᖓ ᓂᕈᐊᖅᑕᐅᓯᒪᔪᓂᒃ 

 

 

ᑲᒥᓴᓇᐅᖃᑎᓐᓂᒃ ᐃᖅᑲᓇᐃᔭᖃᑎᖃᕐᓂᖅ 

 

ᒪᓕᒐᓕᐅᕐᕕᖕᒥ ᐃᖅᑲᓇᐃᔭᖅᑏᑦ ᓱᓇᒃᑯᑖᖏᓪᓗ 

ᒪᓕᒐᓕᐅᖅᑎᓂᒃ ᐃᖃᓗᖕᓃᓐᓂᓐᓂ, ᐊᐅᓪᓚᖅᑎᑦᑎᖃᑦᑕᕐᓂᖅ ᐊᕐᕌᒍᑕᒫᖅᓯᐅᑎᓂᒃ 

ᑕᖅᑲᐅᓐᖓᖅᑐᒃᓴᑦ ᑎᑎᖅᑲᖏᓐᓂᒃ ᐊᒻᒪ ᐸᐃᑉᐹᓂᒃ ᐊᑐᐃᓐᓇᖃᖅᑎᑕᐅᖃᑦᑕᕐᓂᖅ ᐱᔾᔪᑎᓕᖕᓂᒃ 

ᖃᓄᖅ ᐱᐅᓯᖃᖃᑦᑕᓚᐅᖅᓯᒪᖕᒪᖔᖓ ᒪᓕᒐᓕᐅᕐᕕᒃ.  ᑕᒪᑐᒪ ᖄᒃᑲᓐᓂᐊᒍᑦ, ᐊᓯᖏᑦ 

ᐃᖅᑲᓴᐃᔭᖅᑏᑦ ᐱᑐᐃᓐᓇᓐᖏᑦᑐᓂᒃ ᑲᒪᒋᔭᖃᕐᓂᕐᒥᒃ ᐃᑲᔪᖃᑦᑕᖅᑐᑦ, ᒪᓕᒐᕐᓂᐊᖅᑏᑦ ᖃᓄᖅ 

ᐃᓱᒪᖃᕐᒪᖔᖏᑦ, ᖃᐅᔨᓴᐃᔩᑦ ᐊᒻᒪ ᖃᖓᑦᑕᐅᓯᖅᑕᐅᖃᑦᑕᕐᓂᖅ.  ᐱᔭᒃᓴᖅᑖᕆᓯᒪᔭᒃᑲ 

ᐱᔭᕇᕈᓐᓇᕋᔭᓐᖏᑕᒃᑲ ᑕᐃᒪᓐᖓᓕᒫᖅ ᐃᑲᔪᖅᑎᖃᖃᑦᑕᓐᖏᒃᑯᒪ.  ᖁᔭᓐᓇᒦᕐᔪᐊᖅᐸᒃᑲ ᑕᐃᒃᑯᐊ 

ᓱᓕ ᐃᑲᔪᐃᓐᓇᖃᑦᑕᖅᑐᑦ ᐅᕙᓐᓂᒃ ᐱᔭᒃᓴᖅᑖᕆᓯᒪᔭᒃᑲ ᐃᖅᑲᓇᐃᔮᕆᓂᓐᓂ. 

 

ᑳᑐᕆᓐ ᐲᑐᓴᓐ, K.C. 

 

ᓱᓕᑦᑎᐊᕐᓂᕐᒧᑦ ᑲᒥᓴᓇ, ᓄᓇᕗᑦ 


